
MINUTI

Il-Minuti tas-Seduta Nru. 15 li saret fl-14 ta’ Ottubru 2013 ġew konfermati.

THE CHAIRMAN (Onor. Jason Azzopardi):  L-Onor.  Caruana.

ONOR. JUSTYNE CARUANA:  Mr Chairman, fl-aħħar seduta l-Inġinier semma l-Inġ. Peter Grima.  L-Inġ. Peter Grima mhuwiex fil-lista tax-xhieda però aħna konna rriservajna d-dritt li nsejħu persuni oħra li jistgħu jissemmew waqt l-andament tal-proċeduri.

THE CHAIRMAN:  Iż-żewġ naħat għandhom il-fakultà u d-dritt li strada facendo jekk jinqala’ l-ħtieġa, jagħmlu dan. Din konna tkellimniha fil-bidu u tista’ tħossok libera li hu min hu, anke jekk ma jkunx ġie mniżżel, insejħulu biex jitla’.

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

THE CHAIRMAN:  Nistgħu nkomplu bix-xhieda u nsejħu lill-Inġinier Philip Borg.  

L-Inġ. Philip Borg daħal fil-Kamra.

THE CHAIRMAN:  Sur Borg, infakkrek li għadek bl-istess ġurament.

L-INĠ. PHILIP BORG:  Mr Chairman, bil-permess tagħkom l-Enemalta tatni żewġ stqarrijiet biex nippreżenta u naqrahom.   Għandi l-permess nagħmilhom?

THE CHAIRMAN:  Minn min huma iffirmati jew min għamilhom?

L-INĠ. PHILIP BORG:  Il-firma hija tas-Sur Antonie D’ambrogio Araci li huwa l-manager  tal-internal audit tal-Enemalta.

THE CHAIRMAN:  Jekk inti se taqra statement li kiteb ħaddieħor se tispiċċa forma ta’ messaġġier.   Dak li hemm miktub quddiemek, ktibtu inti?

L-INĠ.  PHILIP BORG:  Le, jien għandi żewġ stqarrijiet oħra.  

THE CHAIRMAN:  Inti qed tixhed bil-ġurament u twieġeb għal għemilek, ħaddieħor  iwieġeb għal għemilu.   Jien ma nistax nippermetti li inti taqra statement, għamlu min għamlu, fil-kas intellgħu lilu, jieħu ġurament u jippreżentah.  Jiġifieri ara jekk għandekx xi ħaġa xi tgħid fuq dak li għamilt int u fil-każ nkomplu bid-domandi.   Għandek xi ħaġa fuq li għamilt inti?

L-INĠ. PHILIP BORG:  Iva, għandi xi ħaġa xi ngħid fuq tal-petrol.

THE CHAIRMAN:  Mela le, basta li għamilt inti.  Tgħidlix xi ħaġa li m’għamiltx inti għax aħna m’għandniex kontroll fuq x’kiteb ħaddieħor li mhux hawn bil-ġurament.  Ovvjament intellgħu l-persuna konċernata u tippreżentahielna bil-ġurament tagħha.

L-INĠ. PHILIP BORG:   Se nippreżenta xi ċertifikati.  Fis-session li kellna nhar it-Tnejn l-Onor. Caruana ppreżentatli dokument tal-kwalità tal-petrol li kien juri li s-sulphur content kien 0.0013% minflok 0.001% li huwa l-massimu li tippermetti l-ispecification.   

THE CHAIRMAN:  Ippermettili Sur Borg, però hawn talba sabiex il-media jkunu jistgħu jieħdu għal ftit mumenti ritratti jew filmati.   Il-permess qed jingħata.  Sur Borg, skużani telliftek il-fil.  Tista’ tkompli.
L-INĠ. PHILIP BORG:   Kont qed ngħid li fis-session li kellna nhar it-Tnejn  l-Onor. Caruana ppreżentatli dokument ta’ ċertifikazzjoni ta’ analizi fuq unleaded petrol li kien qed juri li s-sulphur content kien 0.0013% minflok 0.001% li allura kien qed juri li kien out of spec b’30%.  Fil-fatt meta mort lura l-uffiċċju ċċekkjajt daqsxejn r-records ħalli nara jien x’kont għamilt fuq dak il-każ u sibt li dak il-vapur kien fil-fatt ħatt fi tlett tankijiet, id-9 ,l-10 u s-7 u l-proċedura tagħna hi li meta jiġi l-inspector jieħu kampjun mit-tliet tankjiet, jiġifieri minn kull tank li jkun ħatt fih l-petrol apparti li jkun ħa wkoll minn fuq il-vapur, u jien kont tajtu instructions biex janalizza l-kampjun ta’ tank numru 9 u ħareġ dak ir-riżultat li kellha f’idejha l-Onor. Caruana.   Meta rajt dak ir-riżultat kont tajt struzzjonijiet lill-inspector biex jiċċekkja s-sulphur content  taż-żewġ tankijiet ħalli naraw din il-problema kemm kienet kbira għalija.  U fil-fatt ż-żewġ tankjiet l-oħra kienu ħarġu li kienu 10 – hawnhekk għandi ċ-ċertifikazzjoni tagħhom – li allura huwa mal-limit li tagħti l-ispeċifikazzjoni.   B’dawn il-figuri f’idejja, jiġifieri ċ-ċertifikat tas-supplier li qed jgħidli li l-fuel suppost huwa 8.8 parts per million (ppm) jew 0.00088 u t-tnejn li kelli taż-żewġ tankjiet l-oħra li rċevew minn vapur wieħed ta’ 10 u 10 u wieħed biss kien qiegħed jaqrali 13 rajt li kien hemm anomalija, kien hemm xi ħaġa li ma tagħmilx sens.  Kelli vapur wieħed li kien qed jimla tliet tankijiet u tnejn kienu 10 u wieħed kien 13.   Jekk inqabbel it-10 mal-8.8 qiegħed within the reproducibility tat-test.

ONOR.  JUSTYNE CARUANA:   In-test number li għandek inti x’inhu?

L-INĠ. PHILIP BORG:  Issa se nagħtik kollox, bid-dati b’kollox.   

ONOR. LUCIANO BUSUTTIL:  Allura qed ngħidu li l-problema qiegħda fit-tank.

L-INĠ. PHILIP BORG:  Għadni ma spiċċajtx.   

THE CHAIRMAN:  Kollegi ħalli nħalluh jispiċċa mbagħad nagħmlu d-domandi.

L-INĠ. PHILIP BORG:  Meta rajt din is-sitwazzjoni jien tlabt lil-laboratorju, jiġifieri lil Saybolt sabiex jerġa’ jieġu sample ta’ tank 9 u jerġa’ jagħmilli t-test, din id-darba fuq is-sulphur għax għadda mill-oħrajn kollha.   U din id-darba t-test għadda, reġa’ ġie 10 u allura Saybolt għamluli ċertifikazzjoni ġdida u b’hekk ġie li l-prodott kien kollu tajjeb.

THE CHAIRMAN:  Nirringrazzjak ta’ din il-verifika.  Żewġ domandi żgħar qabel ma ngħaddi għall-kollegi tiegħi.  Dak li qed taqra minnu x’data għandu?

L-INĠ. PHILIP BORG:   L-ewwel ċertifikat huwa l-istess li ppreżentatli l-Onor. Caruana għandu date of sampling  5th October 2011 u report date 7th October 2011.

THE CHAIRMAN:  Mela inti qed tirriferi għal dak id-dokument li l-Onor. Caruana tatek u talbitek tirrelata dwaru fejn kien hemm dik il-varjanza.  Imbagħad inti għamilt dawn il-verifiki.   Il-verifiki għamilthom inti personalment?

L-INĠ. PHILIP BORG:  Il-verifiki tlabt lil-laboratorju jagħmilhomli u dawn huma ċ-ċertifikazzjoni tal-laboratorju.

THE CHAIRMAN:  Oriġinali?

L-INĠ. PHILIP BORG:  Le, dawn photocopies tal-oriġinali.   Huma jibgħatuhomli by email.   Id-dati tad-dokumenti l-oħra li huma sulphur content ta’ tank 10, ta’ tank 7 u anke l-full certificate revised ta’ tank 9 jġibu d-data ta’ 10th October 2011, jiġifieri tlett ijiem wara.

THE CHAIRMAN:  Qed tagħti spjega għalfejn kien hemm dokument li inizjalment kien qed juri differenza....

L-INĠ. PHILIP BORG:  Jien ma jien qed niċċalinġja xejn, qed niċċara daqsxejn x’għamilt wara li jien ġejt iffaċċjat b’dak iċ-ċertifikat.

THE CHAIRMAN:  Grazzi.

ONOR. LUCIANO BUSUTTIL:    U raġuni għalfejn kien hemm dik id-diskrepanza ngħatajt minn Saybolt?

L-INĠ. PHILIP BORG:   Le.   

ONOR. LUCIANO BUSUTTIL:  Jiġifieri kien hemm ċertifikat ta’ Saybolt li juri li s-sulphur content kien aktar minn dak aċċettat, reġgħu saru t-testing f’dan l-istess tank mill-istess kumpanija, mbagħad irriżulta li t-tieni sample kien skond dak rikjest.   Raġuni għalfejn kien hemm din id-diskrepanza mingħand Saybolt ngħatajt?  

L-INĠ. PHILIP BORG:  Le.

ONOR. LUCIANO BUSUTTIL:  Tlabt?

L-INĠ. PHILIP BORG:  Le, ma qgħadtx nitlob imma dawn l-affarijiet ġieli jiġru li tieħu sample, tittestjah, jiġik ħażin u terġa’ tagħmel retest.  Dan biex ikun hemm xi ftit contamination tas-sample għax forsi s-sample bottle ma jkunx ġie mlaħħlaħ sewwa... Ma rridx ngħid li kien minħabba f’hekk, qed nerġa’ nispekola.

ONOR. BEPPE FENECH ADAMI:  Din hija xi ħaġa li tista’ tiġri?
L-INĠ. PHILIP BORG:   Iva, dawn l-affarijiet jiġru.   

ONOR. BEPPE FENECH ADAMI:   Jiġifieri li għandek tliet samples meħudin minn tliet tankjiet mill-istess consignment u sample minnhom ikollok diskrepanza....

L-INĠ. PHILIP BORG:  Le, ma tiġrix.  Li jkollok sors wieħed u tliet tankijiet li ħatt fihom ikunu differenti mis-sors, m’għandhiex tkun, ma tiġrix.   Għalhekk allura jien rajt li hemm xi ħaġa mhix flokha li ġieni tank 0.0013% u t-tnejn l-oħra 0.0010%  Kelli ċ-ċertifikat tal-load port qed jgħid li huwa 8.8 u allura dak it-13 deher the odd one out.  

ONOR. BEPPE FENECH ADAMI:   Kemm ikun fih is-sample.

L-INĠ. PHILIP BORG:   Litru jew tnejn. 

ONOR. BEPPE FENECH ADAMI:   U t-tank minn fejn jittieħed il-litru jkun fih kemm?

L-INĠ. PHILIP BORG:   It-tank ikun fih 5,000 tunnellata, 4,000 tunnella...

ONOR. BEPPE FENECH ADAMI:   Jiġifieri intom tieħdu 1 litru...

L-INĠ. PHILIP BORG:  ...biex jiġi analizzat il-fuel tat-tank.

ONOR. BEPPE FENECH ADAMI:   U allura jista’ jkun li l-contamination tiġi mill-container tal-1 litru, mhux tat-tank.

L-INĠ. PHILIP BORG:  Waħda mill-affarijiet li setgħu ġraw, però ma tiġrix kuljum.

ONOR. BEPPE FENECH ADAMI:  Imma tiġri darba f’50 sena jew tiġri darba f’kull konsenja li tagħmlu?

L-INĠ. PHILIP BORG:   Mhijiex daqshekk frekwenti.   

ONOR. LUCIANO BUSUTTIL:  F’dan id-dokument li għadek kemm tippreżenta dak li jirrigwarda tank 9 minn fejn ħareġ dak is-sample, meta sar it-tieni rapport fl-10 ta’ Ottubru, l-unika figura li nbidlet kienet tas-sulpur.

L-INĠ. PHILIP BORG:  Iva, għax is-sulphur reġgħu ttestjaw it-tieni darba, m’erġajtx għamilt full test.  Iċċekkjawli s-sulphur fit-tank 9; fuq l-oħrajn ma kelliex inkwiet jew dubju.   

ONOR. LUCIANO BUSUTTIL:  Però sar fuq sample ġdid?

L-INĠ. PHILIP BORG:  Iva, fuq a fresh sample.

ONOR. LUCIANO BUSUTTIL:  U allura l-mod kif ittieħed is-sample il-ġdid kien differenti mill-ewwel wieħed?

L-INĠ. PHILIP BORG:  Le, ittieħed bl-istess mod imma forsi kien hemm aktar attenzjoni kif ittieħed is-sample.   Jien x’ġara l-ewwel darba ma nafx, kont iffaċċjat b’dak ir-riżultat...  

ONOR. LUCIANO BUSUTTIL:  Imma ma tistaqsix x’inhi d-differenza?

L-INĠ. PHILIP BORG:  Ma jkunx hemm konklużjoni ta’ x’ġara u ma ġarax.    

ONOR. LUCIANO BUSUTTIL:  Lanqas tentattiv ma kien hemm biex inkunu nafu.

L-INĠ. PHILIP BORG:  Le mhux lanqas tentattiv; tistaqsih imma fl-aħħar mill-aħħar ir-riżultat li jgħodd.  

ONOR. JUSTYNE CARUANA:  L-aħħar darba qisek ma ftakarx il-każ però jidher li issa taf liema hu l-każ.  

L-INĠ. PHILIP BORG:  Mort niċċekkjah.

ONOR. JUSTYNE CARUANA:  La mort tiċċekkja naħseb li ċċekkjajt kollox.   Ara ngħidlekx sewwa li fuq dan il-każ partikolari saru testijiet anke l-Italja.

L-INĠ. PHILIP BORG:  Iva.

ONOR. JUSTYNE CARUANA:  Ara ngħidlekx sewwa li mit-test li sar l-Italja wkoll rriżulta li kien off-spec.

L-INĠ. PHILIP BORG:  Li kien 0.0012%.

ONOR. JUSTYNE CARUANA:  0.0013%.

L-INĠ. PHILIP BORG:  Jekk għandek dik l-email tista’ tara li fuq il-vapur kien 0.0012%.

ONOR. JUSTYNE CARUANA:  M’għandix emails.  X’emails qed tirriferi għalihom?  Irċevejt xi emails?

L-INĠ. PHILIP BORG:  Dan li qed tgħidli inti kien fuq email li rċevejt jiena.

ONOR. JUSTYNE CARUANA:  Mela qed terġa’ tikkonferma li inti kont tirċievihom.   

L-INĠ. PHILIP BORG:  Dak kien l-istess sample li mar l-Italja u reġgħu sabuh.... Għalhekk jien qed naħseb li s-sample kien kontaminat.

ONOR. JUSTYNE CARUANA:   Jiġifieri ġie ttestjat l-Italja meta telaq....

L-INĠ. PHILIP BORG:   Le, l-Italja meta telaq instab li kien 8.8.

ONOR. JUSTYNE CARUANA:  Meta jiġi loaded ikun hemm is-sample.  Issa dak is-sample ġie ttestjat testjat Malta u anke l-Italja.

L-INĠ. PHILIP BORG:  Mhux l-istess sample.  Is-sample li jittieħed l-Italja qabel tgħabba l-vapur irriżulta li kien 8.8.

ONOR. JUSTYNE CARUANA:  Però meta mbagħad ġie ttestjat sussegwentement kien 0.13%.

L-INĠ. PHILIP BORG:  Mhux dak l-istess sample.  Imbagħad ġie hawn Malta, irriżulta li kien qiegħed 13 u Saybolt ħadu l-inkarigu li dak is-sample jerġgħu jibagħtuh l-Italja ħalli jikkonfermaw tagħhom u reġa’ ħarġilhom 13.  Imma kien l-istess sample li kienu analizzaw huma, jiġifieri jirrizulta li s-sample kien kontaminat.  Meta rriżultali li ż-żewġ tankijiet l-oħra qegħdin 10 u 10…

ONOR. JUSTYNE CARUANA:  Kif qed tgħid li kien kontaminat?  

L-INĠ. PHILIP BORG:  Għax ma kienx qed jirrifletti l-kontenut tat-tank.  

ONOR. JUSTYNE CARUANA:  L-aħħar darba semmejtilna r-repeatability tat-test.  

L-INĠ. PHILIP BORG:  Yes, ir-reproducibility  tat-test.  

ONOR. JUSTYNE CARUANA:  Jiġifieri fuq dan l-argument qed tibbażah?  

L-INĠ. PHILIP BORG:  Le, jien qed nibbaża fuq li s-Saybolt qaluli li huma bagħtu s-sample l-Italja u rriżultalhom li tat-tank kien 13 ukoll imma qaluli li tal-vapur kien 12.  

ONOR. JUSTYNE CARUANA:  Għandek xi dokument x’turina?  

L-INĠ. PHILIP BORG:  Le, m’għandix hawnhekk, qed niftakar l-email li rajt.  

ONOR. JUSTYNE CARUANA:  Dik l-email tista’ tagħtihielna mbagħad, jekk jogħġbok?  

L-INĠ. PHILIP BORG:  Mela le.  Biex inkompli nippreċiża ftit, ta’ fuq il-vapur instab li huwa 12 u d-darba l-oħra jien kont semmejt tabella li tgħid x’inhuma t-tollerances li tippermetti d-direttiva tal-EU…

ONOR. JUSTYNE CARUANA:  Jiġifieri qed tikkonferma li tas-sulphur hija direttiva tal-EU għax l-aħħar darba għedtilna li dik hija regolament tal-Awtorità Maltija għall-Ambjent u l-Ippjanar (MEPA). 

L-INĠ. PHILIP BORG:  Le, jien għedtilkom il-limits tal-MEPA fuq is-sulphur huma dwar il-fuel oil.  Il-MEPA tagħmel limits fuq l-emissions tal-power station.  Jiġifieri meta semmejt il-MEPA, semmejtha inkwantu għal-limits li timponi hi fuq l-Enemalta dwar l-emissions u għedtilkom li jkun hemm ceiling dwar l-emissions tal-Enemalta tas-sulphur dioxide matul is-sena kollha; għandha figura li ma tistax taqbiża bħala total tul is-sena kollha.  Biex aħna nilħqu dik il-figura jkollna mbaxxu s-sulphur content tal-fuel oil.  

ONOR. JUSTYNE CARUANA:  Minn 1% għal 0.7%.  

L-INĠ. PHILIP BORG:  Skont il-bżonn.  Meta semmejtilkom id-direttiva – u kont ippruvajt niftakar in-numru tagħha – għedtilkom li għandi tabella li tagħtini t-tollerances ta’ kemm jista’ jkun hemm varjanza fuq il-maximum biex jibqa’ jiġi rikonoxxut li huwa on spec.  Fil-fatt se nippreżentalkom kopja ta’ din id-direttiva fejn qed jingħad li fejn hemm sulphur content ta’ 10 ppm, it-tolleranza hija sa 12 kif instab meta sar it-test fuq is-sample tal-vapur li mar l-Italja.  

ONOR. JUSTYNE CARUANA:  Inti qed tgħidilna xorta 0.12%. 

L-INĠ. PHILIP BORG:  Dak huwa within the limits minħabba reproducibility tat-test.  

ONOR. JUSTYNE CARUANA:  Inti veru qed tgħid 0.13%, 0.12%, imma aħna qed nitkellmu mhux fuq 0.10% imma fuq 0.7%.  

L-INĠ. PHILIP BORG:  Le, fuq il-petrol 0.001% għal 0.0013%.  Il-0.7% huwa fuel oil.  

ONOR. JUSTYNE CARUANA:  Jiġifieri l-0.7% hawnhekk ma jidħolx.  

L-INĠ. PHILIP BORG:  Le, ma jidħolx.  

ONOR. JUSTYNE CARUANA:  Mela, ħalli niġi għad-domandi l-oħra li kelli.  L-ewwel nett, jekk jogħġbok, id-data ta’ meta ntalab biex jerġa’ jsir it-test mill-Italja.  

L-INĠ. PHILIP BORG:  Mhux jien għamiltha dik it-talba.  

ONOR. JUSTYNE CARUANA:  Imma għandek....?

L-INĠ. PHILIP BORG:  Saybolt, b’inizjattiva tagħhom kienu bagħtu s-sample għand Saybolt l-Italja biex jittestjawh.  

ONOR. LUCIANO BUSUTIL:  Imma wara li rriżulta li kien…

L-INĠ. PHILIP BORG:  Le, qabel ma bagħtuli l-ewwel ċertifikazzjoni.  

ONOR. LUCIANO BUSUTIL:  Jiġifieri huma kienu diġà jafu li dak is-sample li bagħtu kien se jkun diġà… 

L-INĠ. PHILIP BORG:  Le, huma għamlu t-test sabuh 0.0013%, qabdu s-sample tagħhom u s-sample li ħadu minn fuq il-vapur u bagħtuh l-Italja biex jerġgħu jagħmlu test Saybolt l-Italja.  

ONOR. LUCIANO BUSUTTIL:  M’iniex qed nifhem il-kronoloġija.  Kienu 0.0013% meta ttestjawh mingħandna.  

L-INĠ. PHILIP BORG:  Imma lili ma qalulix.  Għalija kien għadu under test.  Meta għamlu l-verifiki tagħhom, imbagħad bagħtuli r-riżultat f’dik l-email li qed tgħidli x’għamlu.  

ONOR. JUSTYNE CARUANA:  Ħu paċenzja għax inti espert imma aħna hawnhekk lay people.  Wara l-aħħar seduta jien staqsejt dwar ir-repeatibility method u fhimt li jkollok l-istess sample, l-istess apparat u tipprova tara jekk it-test…

L-INĠ. PHILIP BORG:  U l-istess chemist.

ONOR. JUSTYNE CARUANA:  U l-istess nies, l-istess kampjun, l-istess laboratorju u l-istess kollox...

L-INĠ. PHILIP BORG:  Dik hi r-repeatibility.

ONOR. JUSTYNE CARUANA:  ...biex tara jekk kienx hemm xi ħaġa li ma kenitx tajba.  Li rriżultali huwa – se nikkwota l-figura biex inkun korretta -... 

L-INĠ. PHILIP BORG:  Imma dan mhux repeatibility, Onor. Caruana.  Dan huwa reproducibility li huwa differenti.  

ONOR. JUSTYNE CARUANA:  Imma inti l-aħħar darba semmejtilna r-repeatibility u jien staqsejt fuq il-parametri tar-repeatibility x’tista’ tagħti u qaluli li fuq 10 parts per million (ppm), ir-repeatibility tista’ tkun ta’ 1 ppm, fit-tieni test tista’ tkun jew 9 jew 11, imma mhux 13.  

L-INĠ. PHILIP BORG:  Ħalli nispjega ftit x’inhi d-differenza bejn repeatibility u reproducibility.  Ir-repeatibility hija fejn ikollok kampjun u l-chemist jagħmel it-test darbtejn.  Mela għandek l-istess chemist, l-istess apparat, l-istess sample u jagħmel it-test darbtejn.  Hemmhekk it-tolleranza għar-riżultati huwa kif qed tgħid inti ta’ 1 ppm.  

ONOR. JUSTYNE CARUANA:  Dejjem jekk qed nitkellmu fuq l-istess sample.  

L-INĠ. PHILIP BORG:  L-istess sample u l-istess apparat u l-istess chemist.  Ir-reproducibility hija, l-istess sample però għandek żewġ chemists li t-tnejn huma ttrejnjati biex jagħmlu dak it-test u żewġ apparati identiċi imma mhux l-istess u l-istess sample.  F’dak il-każ, it-tolleranza tikber għal 2, jiġifieri minn 10 isir 12 jew 8.  F’dan il-każ huwa ċar li hija r-reproducibility li tapplika għax għandek l-apparat hawn Malta u l-apparat l-Italja, għandek il-chemist Malta u l-chemist l-Italja imma għandek l-istess sample.  

ONOR. JUSTYNE CARUANA:  Però bir-rispett kollu lejk, f’dokument A and dokument D li pproduċejt inti, qed nitkellmu fuq l-istess affarijiet ħlief għal-levels of sulphur, li fuq wieħed għandek 0.0013% u fuq l-ieħor għandek 0.0010%.  Jiġifieri jien qed nifhem li reġa’ sar l-istess test…

L-INĠ. PHILIP BORG:  Fuq sample different spjegajt.  Meta sar document D…

ONOR. JUSTYNE CARUANA:  Imma minn hawnhekk ma jirriżultax li huwa sample differenti.  Jien hawnhekk għandi l-istess dettalji ħlief riżultat modifikat…

L-INĠ. PHILIP BORG:  Spjegajt diġà diġà li t-tieni test…  

ONOR. JUSTYNE CARUANA:  Dik li qed nara differenti.  

L-INĠ. PHILIP BORG:  Le.

ONOR. LUCIANO BUSUTTIL:  Ir-report number huwa l-istess.  

ONOR. JUSTYNE CARUANA:  L-istess lab number u l-istess kollox.  

L-INĠ. PHILIP BORG:  Għax huma reġgħu ħadu sample differenti u għamlu test tas-sulphur biss.  Is-sulphur reġgħu ttestjaw għax dak kien l-uniku parameter li kien mar off-spec, li kien irriżulta ħażin u reġgħu għamluli test tas-sulphur fuq sample differenti.  

ONOR. JUSTYNE CARUANA:  U filli kien off-spec u ġie kkonfermat anke mill-Italja u filli ġie within spec.  Qed naqblu?  

L-INĠ. PHILIP BORG:  Qed naqblu però qed nispjega li mhux qisu sar xi magic.  Jien qed nispjega li reġa’ ttieħed sample ieħor minn ġot-tank…

ONOR. JUSTYNE CARUANA:  Jiena mhux magic qed ngħidlek.

L-INĠ. PHILIP BORG:  Imma jien qed ngħidlek li reġa’ ttieħed sample ieħor minn ġo tank 10 u reġa’ sar test tas-sulphur għax aħna kellna wkoll ir-riżultati tas-sulphur mit-tank 9, kellna r-riżultati ta’ tank 7 u tank 10, u anke ċertifikat li ġie mill-Italja li kienu juru li kienu 10 or below.  

ONOR. JUSTYNE CARUANA:  Imma f’dokument A u f’dokument D hemm li huwa l-istess shore tank 9, huwa l-istess lab number 572A/11, huwa l-istess date of sampling u allura la the same date of sampling qed nitkellmu fuq l-istess sample, u l-istess sample bl-istess metodoloġija qed jagħti żewġ riżultati differenti, li skont ir-regoli tar-repeatibility irid ikollok varjazzjoni ta’ one ppm.  Hawnhekk għandek iktar.  

L-INĠ. PHILIP BORG:  Imma jien diġà spjegajtlek li hawnhekk ir-repeatibility ma tapplikax imma tapplika r-reproducibility.  Spjegajtlek ukoll li t-test sar fuq sample differenti li kien ittieħed minn ġo l-istess tank.  

ONOR. JUSTYNE CARUANA: Rajtu personalment jittieħed dan is-sample?  

L-INĠ. PHILIP BORG:  Le, ma nkunx magħhom meta jittieħed.  

ONOR. JUSTYNE CARUANA:  Jiġifieri qed tassumi.  

L-INĠ. PHILIP BORG:  Qed ninkariga inspection company indipendenti biex tiġi tagħmilli s-samples hi u tagħtini r-riżultati hi.  Jien ma noqgħodx immur magħhom.  

ONOR. JUSTYNE CARUANA:  M’għandna l-ebda rekord.  Ħu paċenzja ħalli nkompli ftit fuq il-linja li kont ippreparajt.  Inti għedtilna li l-professjoni tiegħek hija ta’ inġinier.
L-INĠ. PHILIP BORG:  Iva.

ONOR. JUSTYNE CARUANA:  Bħalma kellek opportunità tispjegalna, fil-fuel oil hemm livell ta’ sodium ukoll.  L-effett tas-sodium fuq il-fuel oil meta neħduh vis-à-vis  metalli oħrajn, dan jeffettwa l-boilers?  

L-INĠ. PHILIP BORG:  Jiena spjegajt id-darba l-oħra u se nerġa’ nispjega llum li fejn jidħol fuel oil u gas oil mhijiex il-linja tiegħi, m’iniex ir-raġel responsabbli għall-kwalità tagħhom u allura ma nistax nirrispondik għall-mistoqsija li qed tagħmilli.  

ONOR. JUSTYNE CARUANA:  Imma dawn l-affarijiet huma basics u inti tgħallimthom dawn l-affarijiet.  

L-INĠ. PHILIP BORG:  Le, mhumiex.  Jien qed ngħidlek li m’iniex ir-raġel li nieħu ħsieb il-fuel oil u ma nistax nirrispondik fuq il-fuel oil.  

ONOR. LUCIANO BUSUTTIL:  U minkejja dan, meta kien hemm problema fuq dak it-tip ta’ fuel, bagħtu lilek.  

L-INĠ. PHILIP BORG:  Bagħtu lili biex nitkellem ma’ tal-Oil Tanking.  

ONOR. LUCIANO BUSUTIL:  Jiġifieri dawn jibagħtu lilek mingħajr m’għandek esperjenza!?  

L-INĠ. PHILIP BORG:  Jien ma mortx nitkellem fuq fuel oil dakinhar imma mort nitkellem biex nipprova l-vapur inqabżu t-turn tiegħu ħalli jidħol fil-ħin qabel ma jispiċċa ż-żejt il-power station.  

ONOR. JUSTYNE CARUANA:  Jiġifieri ma tafx x’inhu l-ispec limit tas-sodium fil-fuel oil?  

L-INĠ. PHILIP BORG:  M’iniex se nirrispondi fuq fuel oil.  

ONOR. JUSTYNE CARUANA: Inti kont fil-Fuel Procurement Committee (FPC).

L-INĠ. PHILIP BORG:  Iva, kont fl-FPC.

ONOR. JUSTYNE CARUANA:  Allura parti mix-xogħol tal-FPC mhux ukoll li jivvettja l-ispecs biex taraw jekk min qed jittenderja huwiex on spec jew off-spec?  

L-INĠ. PHILIP BORG:  Biex tqabbel riżultat ma’ ieħor, iva tista’ ssir imma x’inhu l-effett tas-sodium u x’inhi ħaġa u x’inhi oħra, imbagħad qed tidħol f’linja iktar fina li mhijiex l-għalqa tiegħi.  

ONOR. JUSTYNE CARUANA:  Imma x’inhuma l-livelli tas-sodium fil-fuel oil?  Kemm għandhom ikunu?  Quddiemek għandek records.  Għandek ir-riżultati.  Ġibtilna karti.  

L-INĠ. PHILIP BORG:  Imma fuq fuel oil m’iniex se nirrispondi għax mhijiex il-linja tiegħi.  

ONOR. JUSTYNE CARUANA:  Jiġifieri inġinier ma tifhimx fil-boilers?  Naħseb li parti mit-training tiegħek.  

L-INĠ. PHILIP BORG:  Mhuwiex l-għalqa tiegħi l-fuel oil.  

ONOR. JUSTYNE CARUANA:  Ma studjajt qat fuq il-boilers fil-kors tal-inġinerija?  

L-INĠ. PHILIP BORG:  Imma mhijiex l-għalqa tiegħi.  

ONOR. LUCIANO BUSUTTIL:  Però l-aħħar darba smajtek tgħid li s-sodium jagħmlilhom il-ħsara l-boilers.  
L-INĠ. PHILIP BORG:  Iva u għedtilkom ukoll li l-fuel oil mhijiex l-għalqa tiegħi; jiena m’iniex qiegħed fuq il-fuel oil.  

THE CHAIRMAN:  Ma rridx intellef il-fil imma peress li ilna ammont ta’ ħin induru fuq dan il-punt u x-xhud qed iwieġeb bl-aħjar mod safejn jaf... Aħna r-rapport tal-Awditur qed ninvestigaw mhux  il-boilers.  

ONOR. JUSTYNE CARUANA:  Mela ħa nieqfu hawn.  Inti, Sur Borg, qiegħed responsabbli mill-jet fuel, petrol u diesel.  

L-INĠ. PHILIP BORG:  Iva.  

ONOR. JUSTYNE CARUANA:  Meta staqsejtek fuq il-każ tal-petrol, tat-13 ppm... 

L-INĠ. PHILIP BORG:  Dan li għadna kemm tkellimna fuqu.

ONOR. JUSTYNE CARUANA:  ...u tkellimna wkoll fuq l-istandards EN228.  Jiġifieri bl-ewwel riżultat tal-0.0013% ċerti li hija off-spec.  

L-INĠ. PHILIP BORG:  Iva, fil-fatt bqajt ninvestiga.  

ONOR. JUSTYNE CARUANA:  U dak it-tip ta’ off-spec kien qed jikser id-direttiva tal-Unjoni Ewropea.  Naqblu?  

L-INĠ. PHILIP BORG:  Dak ir-riżultat kien qed jurini hekk, investigajt u fil-fatt dak ir-riżultat ġie kkorreġut.  

ONOR. JUSTYNE CARUANA:  It-testijiet li jsiru nassumi li huma skont l-ISOs.

L-INĠ. PHILIP BORG:  Iva, skont l-EN228.  

ONOR. JUSTYNE CARUANA:  Il-metodu partikolari taf x’inhu?  

L-INĠ. PHILIP BORG:  Ta’ xiex?  

ONOR. JUSTYNE CARUANA:  Ta’ dawn it-testijiet li għadek kemm għedtilna?  

L-INĠ. PHILIP BORG:  Għal-liema test qed tirriferi?  Għax hawnhekk hawn ħafna differenti.  

ONOR. JUSTYNE CARUANA:  Li għadek kemm tajtna.  

L-INĠ. PHILIP BORG:  Jiġifieri tas-sulphur?  

ONOR. JUSTYNE CARUANA:  Li għadek kemm tajtna.  

L-INĠ. PHILIP BORG:  Is-sulphur qiegħed ASTMD2622-08 li jkun ekwivalenti għall-ISO test.  

ONOR. JUSTYNE CARUANA:    Għedtilna wkoll li fil-load port ir-riżutlat kien tajjeb.

L-INĠ. PHILIP BORG:  Kien 8.8.  

ONOR. JUSTYNE CARUANA:  Jiġifieri dan ittieħed qabel mal-vapur ħatt.  

L-INĠ. PHILIP BORG:  Qabel ma tgħabba l-vapur, at load port jiġifieri qabel ma tgħabba.  

ONOR. JUSTYNE CARUANA:  Qabel ma nħatt hawn, jiġifieri telaq minn hemmhekk u skont kif telaq minn hemmhekk kien 8.8.  

L-INĠ. PHILIP BORG: Le, 8.8 kif kien fit-tank li minnu tgħabba l-vapur.  

ONOR. JUSTYNE CARUANA:  Jiġifieri telaq minn hemm…

L-INĠ. PHILIP BORG:  Kellu jitlaq minn hemm 8.8.  Għandi wkoll ċertifikati mingħand l-inspector at load port li jurini li l-vapur qabel tgħabba, kien clean and ready to receive the cargo.  Hawnhekk m’għandix, qiegħed fil-file.  

ONOR. JUSTYNE CARUANA:  Jekk telaq 8.8 imbagħad kien hemm il-0.13 li qed tgħid li ġie 0.10…

L-INĠ. PHILIP BORG:  Il-0.13 huwa ċar li kien żball.  

ONOR. JUSTYNE CARUANA:  Qed tgħid inti, imma fi kwalunkwe każ anke t-tieni riżultat ma kienx 8.8.  

L-INĠ. PHILIP BORG:  Kien 10, jiġifieri  within the reproducibility of the test.  

ONOR. JUSTYNE CARUANA:  Kien iktar.  Jiġifieri int qed tgħid li meta telaq kien ħażin?  

L-INĠ. PHILIP BORG:  Le, m’iniex qed ngħid hekk.  10 tajjeb u 8.8 tajjeb ukoll; it-tnejn tajbin u huma within the reproducibility of the test.  

ONOR. JUSTYNE CARUANA:  Imma hemm varjazzjoni.  

L-INĠ. PHILIP BORG:  Għalhekk hemm it-tolleranza għax anke repeatibility, meta jittestja l-istess chemist bl-istess apparat – għedthieli inti stess – hemm tolleranza ta’ plus or minus 1.

ONOR. JUSTYNE CARUANA:  Imma ta’ one mhux two.  

L-INĠ. PHILIP BORG:  Imma two għar-reproducibility.  L-ewwel spjegajtlek li repeatibility huwa fejn ikollok l-istess chemist, l-istess apparat u l-istess sample.  Dak huwa repeatibility.

ONOR. JUSTYNE CARUANA:  Imma one mhux two; qed nitkellmu fuq id-doppju.  

L-INĠ. PHILIP BORG:  Jiddispjaċini, però m’intix qed tifhimni.  

ONOR. JUSTYNE CARUANA:  Naħseb int m’intix tifhimni.  

L-INĠ. PHILIP BORG:  Le, m’intix tifhimni.

THE CHAIRMAN:  Jien qed nipprova nsegwi b’ċertu ammont ta’ diffikultà mhux żgħira.  Sur Borg, hemm xi mod kif tista’, forsi just to make things clearer, tkun iktar ċar?  Naħseb li qed tipprova imma… 

L-INĠ. PHILIP BORG:  Nerġa’ nispjega.

THE CHAIRMAN:  Jekk jogħġbok għax qed ninkwieta ftit li se nitilfu l-fil anke tal-iskop tal-analiżi tal-Awditur.  Hemm xi mod kif tista’ tiċċara għax tapprezz li qed tuża kliem bħal “repeatibility” u “reproducibility” li fil-jargon tagħkom huma abc, imma għalina mhumiex.  

ONOR. JUSTYNE CARUANA:  Tista’ tapprezza x’diffikultà għandi biex nifhem dawn l-affarijiet.

THE CHAIRMAN:  U jien għandi diffikultà ikbar li nipprova nillinkja r-reproducibility u r-repeatibility mar-rapport tal-Awditur!  Tista’, jekk jogħġbok, tispjega ħalli nkunu ċari.  

L-INĠ. PHILIP BORG:  Iva. Biex isir test għandek l-apparat biex tagħmlu.  Pereżempju, biex titkejjel kaxxa, tintuża r-rutella.  Min juża r-rutella, irid ikun mgħallem kif se jużaha.  Ir-repeatibility hija li jien għandi kaxxa u jiena l-imgħallem li se nuża r-rutella nieħu kejl ta’ kemm hija kbira din il-kaxxa.  Meta jiena qed nuża l-istess rutella u qed inkejjel l-istess kaxxa u jiena l-istess bniedem u nieħu l-kejl darbtejn, hemm tolleranza li r-riżultat li jkolli huwa ta’ plus or minus one.  Dak huwa r-repeatibility of the test.  

ONOR. JUSTYNE CARUANA:  One ppm.

L-INĠ. PHILIP BORG:  Iva, hekk hu.  Ir-reproducibility hija fejn għandi mgħallem ieħor bħali imma m’iniex jien u se jagħmel l-istess ħaġa li għamilt jien imma b’rutella oħra u mhux ir-rutella tiegħi, imma identika, żewġ rutelli identiċi.  F’dak il-każ, fejn għandek allura apparat li mhux l-istess wieħed imma indentiku u għandek raġel li huwa mgħallem, imma mhux l-istess raġel, tagħtik tolleranza ta’ plus or minus 2.

THE CHAIRMAN:  Ħalli nantiċipa ftit lill-Onor. Caruana, it-two huma ppm?

L-INĠ. PHILIP BORG:  Jekk kont qed nitkellem fuq it-tul tal-kaxxa se jkunu millimeters, imma jekk jien qed nitkellem fuq il-sulphur huma ppm.

THE CHAIRMAN:  Mela spjegaltilna d-differenza.

L-INĠ. PHILIP BORG:  Dwar dan ippreżentajtilkom tabella li ġejja mid-Direttiva 98/70/EC: Test Methods, Limit Values and Tolerance Limits.  Din ġejja minn dokument Ewropew fejn qed jispjega li t-tolleranza fuq sulphur content ta’ 10 huwa għal 12, jiġifieir plus 2.

THE CHAIRMAN:  Għandkom iktar domandi?

ONOR. JUSTYNE CARUANA:  Baqalna!  

THE CHAIRMAN:  Forsi fuq terren ġdid.

ONOR. JUSTYNE CARUANA:  Apparti s-sulphur, taf jekk kienx hemm każijiet oħra fejn kien hemm off-spec aromatics u l-octanes?

L-INĠ. PHILIP BORG:  Iva, naf li kien hemm, però dejjem kienu within the limits tal-94.6% jew dak li għandna fuq ir-rapport tal-Awditur kien hemm.  Kien hemm xi nuqqasijiet li kienu ftit inqas minn 95%, però li aħna stajna nikkorreġu b’octane booster, jiġifieri nistgħu nħalltuh biex ngħolluh ftit ħalli meta joħroġ fis-suq joħroġ...

ONOR. JUSTYNE CARUANA:  Tħalltuh intom?

L-INĠ. PHILIP BORG:  Iva, kellna l-kimika għandna u allura stajna nġibuh within spec.

ONOR. JUSTYNE CARUANA:  Però tkunu xtrajtuh off-spec?

L-INĠ. PHILIP BORG:  Iva, meta jkun ġie għandna jkun instab ftit off-spec.

ONOR. JUSTYNE CARUANA:  Jiġifieri xtrajtuh within spec u sibtuh off-spec.

L-INĠ. PHILIP BORG:  Iva, imma within the limits li tagħtini d-Direttiva.

ONOR. JUSTYNE CARUANA:  Meta kontu ssibu dawn l-affarijiet tal-off-spec, x’kontu tagħmlu?  

L-INĠ. PHILIP BORG:  Kien ikun within the limit tad-Direttiva li qed nagħtik hemmhekk, u jien kont nikkoreġih billi nżidlu xi ftit Methylcyclopentadienyl Manganese Tricarbonyl (MMT), ħalli ngħollih.

ONOR. JUSTYNE CARUANA:  Però kuntrattwalment tkun xtrajtu xi ħaġa li tkunu ħassaltu iktar għaliha.

L-INĠ. PHILIP BORG:  Contractually il-quality at load port is binding u dak kien ikun tajjeb.  Jien kien ikolli ċertifikat at load port li jkun juri li qiegħed within spec, and that is binding.

ONOR. JUSTYNE CARUANA:  Imma imbagħad kontu ssibuh off-spec.

L-INĠ. PHILIP BORG:  Iva, imma that is the binding quality.

ONOR. JUSTYNE CARUANA:  L-additive li kont tuża, kemm jiswa?

L-INĠ. PHILIP BORG:  Ma nafx kemm kien jiswa, konna nixtruh biex nagħmlu l-lead replacement petrol (LRP) u kont nuża ftit minnu; m’għandix prezzijiet.

ONOR. JUSTYNE CARUANA:  Imma it’s an additional expense over and above.  Hux hekk?

L-INĠ. PHILIP BORG:  It is a small expense għax ftit titfa’.

ONOR. JUSTYNE CARUANA:  Imma xorta an additional expense.

L-INĠ. PHILIP BORG:  It is a slight additional expense biex meta nqassmuh fis-suq inserraħ rasi li huwa żgur within spec.

ONOR. JUSTYNE CARUANA:  Meta tagħmlu l-analisi, jkun hemm l-analisi at load port, imbagħad tagħmlu l-analisi intom.

L-INĠ. PHILIP BORG:  Iva, l-analisi nagħmilha to keep in check is-supplier.

ONOR. LUCIANO BUSUTTIL:  Għalxejn tagħmluha.

L-INĠ. PHILIP BORG:  It’s not għalxejn għax jen ninforma lis-supplier x’qed insib u jekk is-supplier jaf li jien qed niċċekkjah, I keep him in check.

ONOR. LUCIANO BUSUTTIL:  Imma meta s-supplier jaf li ċ-ċertifikat ma tistax tużah għax hemm klawsola li semmejna l-aħħar darba u li l-pożizzjoni tal-Enemalta hija vulnerabbli li mhux se tkun tista’ tirtiralu s-supply għax inkella Malta kollha tieqaf...

L-INĠ. PHILIP BORG:  Imma hemm ir-rimedji.

ONOR. LUCIANO BUSUTTIL:  Għandu pożizzjoni dominanti li biċ-ċertifikat u mingħajru hemm ħa nibqgħu u rridu naċċettaw il-konsenja.  Prattikament anke kieku kellha kontaminazzjoni tal-oranjum trid taċċettaha għax inkella Malta tieqaf, ma tistax tgħidlu li ma tridhiex għax m’għandekx alternattiva oħra.

L-INĠ. PHILIP BORG:  Hemm rimedji oħra.  Kien hemm każijiet fejn is-supplier ġie mmultat somom mhux żgħar, ta’ $250,000.

ONOR. JUSTYNE CARUANA:  X’każijiet kienu dawn?

L-INĠ. PHILIP BORG:  Ta’ Trafigura li qegħdin fl-istqarrija li jien ippruvajt nippreżentalkom.  L-Enemalta ħadet rimedji fuq dawk il-każi fejn immultat lis-supplier, rabtitu biex l-ispecification over the whole period, meta tiġi averaged out tibqa’ within...

ONOR. LUCIANO BUSUTTIL:  Imma xorta waħda jekk kien hemm xi fuel off-spec tela’ fl-arja u niġġes kullimkien u daħal fil-pulmun ta’ kulħadd...

L-INĠ. PHILIP BORG:  Le, għax l-Enemalta kienet tieħu ħsieb tħalltu ma’ fuel ieħor li kien ikollha biex tipprova tillimita d-danni, u kien jirnexxilha.  Dan kollu qiegħed miktub hawnhekk però ma stajtx nippreżentah.

ONOR. JUSTYNE CARUANA:  Peress li jidher li kien hawn dawn l-okkażjonijiet fejn l-Enemalta tkun xtrat within spec, imbagħad jirriżulta li jkun off-spec, l-Enemalta imbagħad, for future reference, meta tiġi biex tixtri kienet tagħmilhom fi black list lil dawn in-nies?

L-INĠ. PHILIP BORG:  Le. Għax dawn kienu okkażjonijiet...
  
ONOR. JUSTYNE CARUANA:  Ħa nkun ċara.  Jien għalija qisu xi ħadd ikun biegħlek xi ħaġa diffettuża, jiġifieri daħak bik.  

L-INĠ. PHILIP BORG:  Le, mhijiex kwestjoni li jidħak bik għax il-kuntratt jgħidlek li l-binding quality is the one at load port, save from fraud or manifest error, jiġifieri jekk ikun manifestalment juri li kien hemm żball, allura dak ma jibqax jgħodd il-load port quality.  Imma li inti jkollok parameter wieħed li jmur ftit out milli kif ikunu qalulek ma tistax issejħilha hekk.  U rimedji kienu jittieħdu.  

ONOR. JUSTYNE CARUANA:  Bħal xiex?

L-INĠ. PHILIP BORG:  Kif għedtlek, il-kwalità kienet tiġi kkorreġuta, is-suppliers kienu jiġu mmultati u kienu jintrabtu ukoll b’kuntratti li over the whole period of the contract l-average quality trid tiġi taqbel mal-0.7% u fil-fatt l-average li kien intlaħaq kien ta’ 0.693%.  Iintrabtu wkoll li jekk jerġgħu jagħmlu exceedancy oħra jeħlu $400,000.

ONOR. JUSTYNE CARUANA:  U kemm kienu dawn il-każijiet?

L-INĠ. PHILIP BORG:  Kien sar fuq kuntratt ma’ Trafigura.

ONOR. LUCIANO BUSUTTIL:  Jiġifieri każ wieħed.

L-INĠ. PHILIP BORG:  Mhux każ wieħed, każ ta’ kuntratt ta’ sena.  

ONOR. JUSTYNE CARUANA:  Però dan fuq is-sulphur qed nitkellmu.  Jien imbagħad staqsejtek fuq l-aromatics u fuq ir-RON u għedtli li kien hemm każijiet oħra.

L-INĠ. PHILIP BORG:  Fuq ir-RON irrispondejtek.  Rigward l-aromatics, tista’ tgħidli jekk jogħġbok, x’kien il-każ?

ONOR. JUSTYNE CARUANA:  Qed nistaqsik!  Inti trid tirrispondini!  Meta staqsejtek għedtli iva.  

L-INĠ. PHILIP BORG:  Jien niftakar ċertifikat li kienu qed jgħiduli li kien off-spec u ma kienx.  Fil-fatt kienu ħadu żball meta għamlu l-asterix.  

ONOR. JUSTYNE CARUANA:  Għandek dan id-dokument.

L-INĠ. PHILIP BORG:  Meta kont qed infittex id-dokumenti ta’ dan, iltqajt miegħu.

ONOR. JUSTYNE CARUANA:  Ġieli kien hemm xi pressjonijiet minn x’imkien, b’mod partikolari mingħand is-suppliers, dwar xi riżultati li kienu jaslu għandkom li inti kont tiġi kkupjat bihom?

L-INĠ. PHILIP BORG:  Le.

ONOR. JUSTYNE CARUANA:  Qatt ma kellek kuntatt ma’ suppliers?

L-INĠ. PHILIP BORG:  Pressjoni fuq riżultat, le.

ONOR. JUSTYNE CARUANA:  Fuq tal-off-spec?

L-INĠ. PHILIP BORG:  Le.

ONOR. JUSTYNE CARUANA:  Pereżempju, id-dokument li urejtek jien għax kien hemm shipping ta’ off-spec product.

L-INĠ. PHILIP BORG:  Kien qed juri hekk, imma imbagħad meta għamilna l-verifiki u erġajna ttestjajna ma baqax juri hekk.

ONOR. JUSTYNE CARUANA:  Il-verifiki għamiltuhom intom minn jeddkom jew għax kien hemm xi ħadd li ġie jikkuntattjakom jew għamel...?

L-INĠ. PHILIP BORG:  Il-verifiki kont bdejt nagħmilhom jien.

ONOR. JUSTYNE CARUANA:  Minn jeddek?

L-INĠ. PHILIP BORG:  Dażgur!  Jekk jien kelli r-riżultat li jgħidli 13!  Jien mort niċċekkja t-tankijiet l-oħra, rajthom li ġew 10, imbagħad erġajt mort biex nagħmel dak it-test fuq l-ewwel darba.

ONOR. JUSTYNE CARUANA:  Fl-aħħar seduta jien kont staqsejtek jekk kontx tirċievihom inti u inti ikkonfermajt li iva.

L-INĠ. PHILIP BORG:  Iva.

ONOR. JUSTYNE CARUANA:  Imma kont tgħaddihom.

L-INĠ. PHILIP BORG:  Dawk tal-fuel oil.  Tal-petrol kont inżommhom jien għax responsabbli minnhom jien.

ONOR. JUSTYNE CARUANA:  Jiġifieri f’dak il-każ tal-fuel oil li konna qed nitkellmu dwarhom, għax m’għamiltx bħalma għamilt f’dan il-każ?

L-INĠ. PHILIP BORG:  Għax ma kontx ir-raġel responsabbli fuq il-fuel oil.

ONOR. JUSTYNE CARUANA:  Imma inti kull m’għamilt għedt li għaddejthom.

L-INĠ. PHILIP BORG:  Għax ma kontx ir-raġel responsabbli milli naċċetta jew  nirriġetta l-kwalità taż-żejt tal-fuel oil.  Li għamilt hu li għaddejtha lil min seta’ jagħmel xi ħaġa fuqha.

ONOR. JUSTYNE CARUANA:  U ma ġbidt l-attenzjoni ta’ ħadd?

L-INĠ. PHILIP BORG:  Għaddejthom lil min seta’ jagħmel xi ħaġa fuqhom.

ONOR. JUSTYNE CARUANA:  Seta’ kien hemm xi ċirkostanza fejn pereżempju minħabba dawn il-konsenji ta’ shipping ta’ off-spec kien hemm xi ħadd li ggwadanja minnhom?

L-INĠ. PHILIP BORG:  Ma nafx ngħidlek.

ONOR. JUSTYNE CARUANA:  Ma tafx?
L-INĠ. PHILIP BORG:  Le, ma nafx.

ONOR. JUSTYNE CARUANA:  Imma jista’ jkun?

L-INĠ. PHILIP BORG:  Ma nistax nispekula.

ONOR. JUSTYNE CARUANA:  Inti lis-Sur George Farrugia tafu?

L-INĠ. PHILIP BORG:  Iva, nafu lil George Farrugia.

ONOR. JUSTYNE CARUANA:  Kif tafu?

L-INĠ. PHILIP BORG:  Nafu permezz tax-xogħol.

ONOR. JUSTYNE CARUANA:  Spjegalna ftit kif tafu.

L-INĠ. PHILIP BORG:  George Farrugia kien jidher li huwa l-aġent ta’ Trafigura u ta’ Totsa u allura kemm-il darba kien jitkellem għan-nom tagħhom u kien anke jakkumpanjahom u kien jiġi kkupjat fuq l-emails li aħna nibagħtu lil Trafigura u lil Totsa.

ONOR. JUSTYNE CARUANA:  Tipo ta’ emails xiex imma?

L-INĠ. PHILIP BORG:  Any type.  Meta ikun wasal biex nordnaw shipment ieħor ngħidu lis-supplier biex jibagħtilna shipment, meta ngħidulu u hu jiġi kkuppjat.  

ONOR. JUSTYNE CARUANA:  Fuq analiżi fuq testijiet kellmek xi darba s-Sur Farrugia?

L-INĠ. PHILIP BORG:  Le, ma niftakarx li qatt kellimni fuq hekk.

ONOR. JUSTYNE CARUANA:  Ma tiftakarx jew teskludi?

L-INĠ. PHILIP BORG:  Le, ma niftakarx li qatt kellimni.

ONOR. JUSTYNE CARUANA:  Meta jkun hemm cargoes li jirriżultalkom li mbagħad eventwalment ikunu off-spec, bħal pereżempju għedtilna li kien hemm dak il-każ li s-supplier ġie immultat, dak jiġifieri l-cargo jitwaqqaf?  X’jiġri?

L-INĠ. PHILIP BORG:  Jekk tirriġettahulu m’hemmx għalfejn timmultah, imma dan kien każ li ma stajniex, minħabba low stock, nirrifjutawh u kellna naċċettaw imbagħad dħalna f’negozjati miegħu biex jeħel multa.

ONOR. JUSTYNE CARUANA:  F’każ li jiġi riġettat – kif qed tgħid inti – cargo, dik hija kompetenza tiegħek?

L-INĠ. PHILIP BORG:  Jekk huwa petrol u diesel iva.  Jekk jiena nirriġetta cargo, imbagħad huwa obbligu tas-supplier li jagħtini wieħed minfloku.

ONOR. JUSTYNE CARUANA:  U ġieli ġrat?

L-INĠ. PHILIP BORG:  Le, qatt ma ġrat.

ONOR. JUSTYNE CARUANA:  Fil-każ ta’ fuel oil taf jekk ġratx?

L-INĠ. PHILIP BORG:  Le, ma nafx jekk ġratx jew le.  

ONOR. JUSTYNE CARUANA:  Inti għandek konnessjoni mal-BB Energy?

L-INĠ. PHILIP BORG:  Konnessjoni f’liema sens?

ONOR. JUSTYNE CARUANA:  Tafhom?

L-INĠ. PHILIP BORG:  Nafhom bħala supplier bħall-oħrajn.  

ONOR. JUSTYNE CARUANA:  L-istess bħal George Farrugia?

L-INĠ. PHILIP BORG:  L-BB Energy huma suppliers tal-fuels tagħna, jittenderjaw biex jissuplixxuna bil-fuel, jirbħu xi kuntratti, u allura aħna nibagħtulhom emails biex jibagħtulna s-supplies, nagħtuhom id-dati meta għandhom ikunu, jekk ikolli xi problema nitkellem magħhom ukoll.  It is a working relationship.

ONOR. JUSTYNE CARUANA:  George Farrugia ġieli stiednek biex tmur għandu?

L-INĠ. PHILIP BORG:  Le, qatt.

 ONOR. JUSTYNE CARUANA:  Ġieli sar xi diskors miegħek mis-Sur Farrugia in konnessjoni ovvjament mad-dealings biex b’xi mod jew ieħor jiġi aċċettat prodott off-spec?

L-INĠ. PHILIP BORG:  Le, speċjalment jekk ikun fuel oil għax jien qatt ma kont nidħol f’diskussjonijiet ma’ ħadd.  Fuq fuel oil jien m’għandix x’naqsam; mhux miegħi irid jitkellem.

ONOR. JUSTYNE CARUANA:  U fuq l-affarijiet l-oħra li kont tiddilja magħhom inti?

L-INĠ. PHILIP BORG:  Ma kienx ikollna każijiet.  

ONOR. JUSTYNE CARUANA:  Ċert?  Iċ-Chairman fakkrek kemm-il darba li inti qiegħed hawnhekk taħt ġurament.

L-INĠ. PHILIP BORG:  Iva, naf li qiegħed taħt ġurament.

ONOR. JUSTYNE CARUANA:  Jiġifieri qed infakkruk u qed nerġa’ infakkrek jien.

L-INĠ. PHILIP BORG:  Hekk hu.  Nerġa’ ngħid li ma kienx hemm.

ONOR. JUSTYNE CARUANA:  Ċert li ma kien hemm ebda dealings ta’ din ix-xorta jew diskorsi ta’ din ix-xorta?

L-INĠ. PHILIP BORG:  Li l-Enemalta taċċetta li tixtri fuel off-spec?

ONOR. JUSTYNE CARUANA:  Inti hawn quddiemi; lilek qed nistaqsi.

L-INĠ. PHILIP BORG:  Qed niċċara ftit il-mistoqsija li qed tagħmilli.

ONOR. JUSTYNE CARUANA:  Inti m’għandek l-ebda rappreżentanza tal-Enemalta hawnhekk.  Inti hawnhekk qiegħed tixhed, qed nistaqsi lilek u trid tweġibni f’ismek personali u mhux f’isem ħaddieħor.

L-INĠ. PHILIP BORG:  Iva.  Il-mistoqsija x’kienet?

ONOR. JUSTYNE CARUANA:  Jekk inti tafx, jew saritx fil-konfront tiegħek, pressjoni jew xi diskors biex prodotti off-spec jiġu aċċettati.  Qed ngħidilek bil-mod biex tassorbiha tajjeb.

L-INĠ. PHILIP BORG:  Imma spjegali x’jiġifieri “jiġu aċċettati”.

ONOR. JUSTYNE CARUANA:  Prodott off-spec, jiġi aċċertat li jkun off-spec għax ovvjament ir-riżultati juru li huma off-spec  u li jiġu aċċettati xorta waħda.

L-INĠ. PHILIP BORG:  Imma spjegali x’jiġifieri aċċettat.  Li l-Enemalta tixtri fuel off-spec?  

ONOR. JUSTYNE CARUANA:  Tkun xtrat within spec għax it-tender document hekk jgħid però attwalment ma jkunx within spec imma jkun off-spec.

L-INĠ. PHILIP BORG:  Jiġifieri fuq xiri qed nitkellmu. 

ONOR. JUSTYNE CARUANA:  Iva, fuq xiri.

L-INĠ. PHILIP BORG:  Le.

ONOR. JUSTYNE CARUANA:  Kategoriku, ċert.

L-INĠ. PHILIP BORG:  Iva, ċert.

THE CHAIRMAN:  L-Onor. Busuttil.

ONOR. LUCIANO BUSUTTIL:  Qabel ma ngħaddi fuq l-FPC, għandi domanda waħda fuq dawn l-affarijiet kollha.   Dawn is-samples li ttieħdu hawn miktub tankijiet differenti.  Dawn it-tankijiet huma tankijiet li l-power station tuża....

L-INĠ. PHILIP BORG:  Le, dawk qegħdin Birżebbuġa għall-petrol.   Dawk petrol.

ONOR. LUCIANO BUSUTTIL:  Dan ovvjament kull ġurnata li tgħaddi l-kapaċità tagħhom tonqos għax ikun hemm l-użu.

L-INĠ. PHILIP BORG:  L-issue tank jibda jonqos, però aħna għandna ħamsa petrol mhux dawk it-tlieta biss.

ONOR. LUCIANO BUSUTTIL:  It-tieni test sar tlett ijiem wara.

L-INĠ. PHILIP BORG:  Imma ma kienx l-issue tank.  Għalhekk għedtlek li aħna għandna ħames tankijiet petrol.

ONOR.LUCIANO BUSUTTIL:  Ħalli nasal għad-domanda!   It-tieni test sar tlett ijiem wara, jiġifieri f’dawk it-tlett ijiem xi forma ta’ użu kien hemm.

L-INĠ. PHILIP BORG:    Le.

ONOR. LUCIANO BUSUTTIL:  Għaliex le?

L-INĠ. PHILIP BORG:  Għax ma kienx l-issue tank.  Aħna għandna ħames tankijiet tal-petrol, tank 3, 4, 7, 9 u 10.  Il-vapur jitfa’ f’tankijiet li aħna ma nkunux qegħdin nużaw u noħorġu minnhom, aħna nkunu qegħdin nużaw l-oħrajn, li jkunu tbattlu, u jintefa’ f’dawk.   

ONOR. LUCIANO BUSUTTIL:  Ħa mmorru fuq il-laqgħat li kien ikollhom tal-FPC.  Inti għedt li kont membru fl-FPC mill-2004....

L-INĠ. PHILIP BORG:  Kont nattendi għal-laqgħat bħala osservatur.

ONOR. LUCIANO BUSUTTIL:  U membru meta sirt?

L-INĠ. PHILIP BORG:  Uffiċjalment membru sirt fl-20 ta’ Mejju 2013 għax qabel qatt ma kelli ittra ta’ ħatra.

ONOR. LUCIANO BUSUTTIL: Ingħatajt xi pożizzjoni differenti fl-Enemalta?

L-INĠ. PHILIP BORG:  Le.  Sal-1 ta’ Diċembru 2012 jien kont assistant manager u fl-1 ta’ Diċembru 2012 sirt manager.   

ONOR. LUCIANO BUSUTTIL:  U allura tiġi awtomatikament membru fl-FPC?
L-INĠ. PHILIP BORG:  Le ma tiġix membru awtomatikament.  Kont nattendi għal-laqgħat u attendejthom kollha.

ONOR. LUCIANO BUSUTTIL:  Fl-2004 Chairman kien hemm Tancred Tabone.  Il-proċedura kif kienu jsiru t-tenders, int li kont sempliċement osservatur, l-ewwel impatt tiegħek kien ikun meta tidħlu fil-Kamra u xi ħadd iġib it-tender documents.  Dawn it-tender documents taf fejn kienu jkunu?

L-INĠ. PHILIP BORG:  L-invitation to tender (ITT) kienet titlob li l-offerti jidħlu fl-uffiċċju taċ-chairman.

ONOR. LUCIANO BUSUTTIL:  U kif kienu jidħlu?

L-INĠ. PHILIP BORG:  L-ewwel kienu bit-telex, imbagħad bdiet dieħla l-fax u allura bdejna naċċettaw telexes u faxes, eventwalment it-telex spiċċat u konna bil-faxes biss.   Imbagħad wara l-faxes bdew deħlin l-emails u allura għamilna perjodu fejn kien hemm il-faxes u l-emails u issa qegħdin emails biss.  

ONOR. LUCIANO BUSUTTIL:  Inti rajt l-evoluzzjoni tal-FPC mill-2004 sal-lum.   Il-bids li kienu jidħlu, kienu jidħlu fl-uffiċċju taċ-chairman direttament jew fl-uffiċċju tal-personal assistant (PA) tiegħu?

L-INĠ. PHILIP BORG:  Eżatt ma nafx għax l-uffiċċju tiegħi huwa Birżebbuġa u meta jien kont nikteb it-tender kien ikolli numri xi nniżżel biex jibgħatuhom fuq fax number u nagħmel il-fax number, imma fejn kienet il-fax machine ma nafx.  

ONOR. LUCIANO BUSUTTIL:  Kien ikun hemm fax waħda li tintuża għal dan l-iskop.

L-INĠ. PHILIP BORG:  Lanqas dik ma nista’ ngħidlek jekk kenitx tintuża għal xi ħaġa oħra jew le dik il-fax.

ONOR. LUCIANO BUSUTTIL:  Jiġifieri lanqas taf jekk din il-fax kenitx aċċessibbli għal Ċikku l-poplu li seta’ jara.

L-INĠ. PHILIP BORG:  Jiena ma nafx.  Kif għedtlek, jien kont nikteb fuq l-ITT fejn għandhom jitfgħu l-bids u meta jkun hemm il-laqgħa tal-FPC, allura kont immur mill-uffiċċju tiegħi dirett għal ġol-meeting room fejn kienet issir il-laqgħa, li għal żmien twil kienet l-uffiċċju taċ-chairman, u fi żmien Tancred Tabone ma niftakarx kenitx hemm jew fil-board room.  Ma niftakarx.

ONOR. LUCIANO BUSUTTIL:  Meta kontu tkun f’dawn il-laqgħat kienet tittieħed xi forma ta’ rassenja biex wieħed ikun ċert tal-persuni li kienu jkunu preżenti?

L-INĠ. PHILIP BORG:  Ma jidhirlix li kienet tittieħed.

ONOR. LUCIANO BUSUTTIL:  Dawn il-bids li kienu jidħlu intom kontu tarawhom kollha?  Kontu tivverifikaw li dawn il-bids kienu daħlu entro termine li suppost kellhom jidħlu, pereżempju sa nofsinhar ta’ dik il-ġurnata?  Il-membri li kontu hemmhekk, anke osservaturi, kontu tivverifikaw li effettivmanet dawk il-bids ikunu daħlu entro termine f’dak il-ħin?

L-INĠ. PHILIP BORG:  Il-bids kienu jinżammu f’idejn iċ-chairman jiġifieri kien jaqrahomlna, però jekk kien ikun hemm xi diffikultà fuq xi kwalità allura dak kien jgħaddiha lili u naraha jien.   

ONOR. LUCIANO BUSUTTIL:  Jiġifieri l-bids ma kenux jduru l-idejn biex wieħed jarahom jew jevalwahom?

L-INĠ. PHILIP BORG:  Min jistaqsi għalihom kien jgħaddihomlu.

ONOR. LUCIANO BUSUTTIL:  Jiġifieri ċ-chairman kien ikollu l-file quddiemu bil-bids u jekk ikun hemm xi problema fil-kwalità...

L-INĠ. PHILIP BORG:  Anke jien stess ġieli għedtlu biex nara l-kwalità. 

ONOR. LUCIANO BUSUTTIL:  Meta ċ-chairman ikollu l-file f’idejh inti se tkun qed tara mhux jekk il-fax daħlitx entro termine, skond il-proċedura...  

L-INĠ. PHILIP BORG:  Ma kontx nagħti kas.

ONOR. LUCIANO BUSUTTIL:  Ħadd ma kien jagħti kas. U ma kien ikun hemm ħadd waqt din il-laqgħa li jniżżel dettalji li Mr “X” ittenderja u daħlet dakinhar u dak il-ħin, Mr “B” ittenderja.... 

L-INĠ. PHILIP BORG:   Fuq il-ħinijiet ma konniex nagħmlu hekk.

ONOR. LUCIANO BUSUTTIL:  Ħadd ma kien jagħmel dak it-tip ta’ vetting. Ovvjament ħadd ma kien qed jieħu minuti dak iż-żmien. Il-proċedura li wieħed jinnegozja fuq l-ispeaker phone kienet daħlet mill-bidunett fl-2004?

L-INĠ. PHILIP BORG:  L-ispeaker phone kien daħal fl-2004.

ONOR. LUCIANO BUSUTTIL:  Inti lħaqtu hemmhekk?

L-INĠ. PHILIP BORG:  Iva, jien ilħaqtu hemmhekk.

ONOR. LUCIANO BUSUTTIL:  Min kien jagħmel in-negozjati?
L-INĠ. PHILIP BORG:  Id-diskors fuq it-telephone kien jagħmlu ċ-chairman, imma qabel kienet issir diskussjoni bejn il-membri ma’ min għandha ssir id-diskussjoni, jiġifieri wara li kienu jevalwaw x’daħal, kienu jaraw liema huma l-irħas on spec u jekk ikun hemm bżonn ta’ kjarifiċi għax inkunu tlabna li ma tkunx ċara jekk tawhilniex jew le, allura kienu jgħidulu lil “dak” staqsih “hekk”, imbagħad skond kif ikun ftiehem il-kumitat, ċ-chairman stess jibda jagħmel id-diskussjoni fuq l-ispeaker phone.

ONOR. LUCIANO BUSUTTIL:  Meta tiġu biex tagħżlu x’kienu jkunu l-kriterji prinċipali biex wieħed jagħżel rebbieħ minn dawn it-tenders għal oħrajn?

L-INĠ. PHILIP BORG:  L-ewwel ħaġa li jkun offra dak li t-tender qiegħda titlob, jiġifieri fuel tal-kwalità li qed titlob l-ispecification, l-ammont li qed titlob l-ispecification, fiż-żmenijiet li qiegħda titlob l-ispecification u anke fis-sizes li qiegħda titlob l-ispecification.  

ONOR. LUCIANO BUSUTTIL:  Jiġifieri bħala kwalità?

L-INĠ. PHILIP BORG:  Iva, jaraw il-kwalità, l-ammont, għaż-żmien li qed titlob l-ispecification, shipments kif qed titlob l-ITT, il-prezz li qed jagħti, il-credit term li qiegħed joffri,  dak iż-żmien anke jekk kienx hemm letter of comfort mingħand l-Gvern jew le, jekk ikunx hemm security stocks għax dawn kienu parti mill-ITT eċċ.

ONOR. LUCIANO BUSUTTIL:  Dawn l-elementi kollha li qed isemmi kienu jkunu fl-ITT, jiġifieri kienu kollha requirements?  

L-INĠ. PHILIP BORG:    Iva, hekk hu.

ONOR. LUCIANO BUSUTTIL:  U dan l-ITT min kien jiddraftjah?
L-INĠ. PHILIP BORG:  Kont niddraftjah jiena.  Fejn jidħol petrol, diesel,  unleaded u jet fuel kont nieħu ħsieb kollox jiena.   

ONOR. LUCIANO BUSUTTIL:  U fejn jidħol fuel oil?

L-INĠ. PHILIP BORG:  Fejn jidħol fuel oil u gas oil kont nitlob lil tal-electricity division jgħadduli l-kwalità li huma qegħdin jitolbu, l-ammonti li jridu u meta jriduh.

ONOR. LUCIANO BUSUTTIL:  Qatt xi darba kien hemm xi ċirkostanzi fejn xi wieħed minn dawn ir-requirements li inti tlabt kien ikun hemm kunsenja minn post partikolari?

L-INĠ. PHILIP BORG:  Ma konniex nitolbu li jiġi minn x’imkien; ma konniex nitolbu li l-fuel irid jiġi bilfors minn tali pajjiż.   F’ħajja ta’ kuntratt il-fuel jiġi minn diversi refineries, jiġifieri dak il-petrol li kienet qed isemmi l-Onor. Caruana kien ġej mingħand ir-refinery tal-Esso f’Augusta, nirċievu minn Lavera, nirċievu minn Priolo, minn Sardegna...

ONOR. LUCIANO BUSUTTIL:   L-importanti li jkun mingħand is-supplier li kkuntrattajtu.

L-INĠ. PHILIP BORG:  Hu għandu l-obbligu li jibgħatulna.

ONOR.LUCIANO BUSUTTIL:   Meta mbagħad kien spiċċa s-Sur Tancred Tabone u daħal Alex Tranter, is-sitwazzjoni kif kienu  jsiru l-proċeduri tat-tendering baqgħet l-istess?   Għax għedt li bdejtu bil-faxes u issa dħalna fiż-żmien ta’ dan l-istudju jiġifieri qed nitkellmu fuq l-2008. Semmejt li kontu taħdmu b’sistema ta’ fax u emails.

L-INĠ. PHILIP BORG:  Għamilna żmien jaħdmu in parallel.
ONOR. LUCIANO BUSUTTIL:  Mela l-fax baqgħet l-istess waħda li kien hemm qabel u daħlet is-sistema tal-emails.  Kif kienet din is-sistema?

L-INĠ. PHILIP BORG:  L-address kien chairman@enemalta.com.

ONOR. LUCIANO BUSUTTIL:   U aċċess għal dak l-email address min kellu?

L-INĠ. PHILIP BORG:  Iċ-chairman u x’aktarx l-PA tiegħu wkoll.

ONOR. LUCIANO BUSUTTIL:  Dawn it-tenders li kienu jidħlu fl-email, intom ma kontux tarawhom fuq il-computer imma jiġu pprintjati.   

L-INĠ. PHILIP BORG:  Il-prints konna naraw.

ONOR. LUCIANO BUSUTTIL:  Ma tafux meta daħlu, id-data u l-ħin; assolutament xejn minn dan.   Tafu minn fejn kienu jiġu pprintjati, jekk mhux mill-computer taċ-chairman?

L-INĠ. PHILIP BORG:  Aħna konna niltaqgħu kif qegħdin hekk madwar il-mejda mbagħad tidħol il-PA bihom.   Kulħadd kien jifhem li qiegħda tipprintjahom hi fl-uffiċċju tagħha u ġġibhom.   

ONOR. LUCIANO BUSUTTIL:  Ovvjament mhemm l-ebda assigurazzjonijiet –mingħajr ma nitfa’ dubji fuq ħadd – li t-tenders ma kenux ikunu tendered minn x’imkien jew minn xi ħadd.  Ma kienx ikun hemm assigurazzjonijiet.

L-INĠ. PHILIP BORG:  Konna nkunu hekk u tidħol bihom.

ONOR. LUCIANO BUSUTTIL:  Biex inkunu ċara, in layman’s terms dawn ma kenux ikunu fl-envelopes magħluqin quddiemkom u tiftħu l-envelope dak il-ħin.

L-INĠ. PHILIP BORG:  Le, print minn computer.

ONOR. LUCIANO BUSUTTIL:  Eventwalment il-proċedura l-istess baqgħet issir?  Bl-ispeaker phone u jmexxi ċ-chairman.

L-INĠ. PHILIP BORG:  Għadha sal-lum hekk imma llum mhux qed jitkellem iċ-chairman imma qed jitkellem iċ-chief financial officer (CFO).  Imma bl-istess sistema.

ONOR. LUCIANO BUSUTTIL:   U wara li jkun hemm deċiżjoni unanima u wara li jaraw l-ispecifications...

L-INĠ. PHILIP BORG:  Isir shortlisting imbagħad jibda n-negozjar ma’ dawk li jkunu ġew shortlisted.

ONOR. LUCIANO BUSUTTIL:  Kien hemm perjodu ta’ żmien qasir bejn l-2008 u 2011 li kumpanija waħda rebħet disgħa minn 11.  Inti, bħala osservatur li kont tkun preżenti hemmhekk, qatt ma rajt xi ħaġa koinċidenzjali li din il-kumpanija kienet daqshekk fortunata jew tajba li titfa’ dejjem the right bid at the right price?

L-INĠ. PHILIP BORG:  Kienet titfa’ l-aħjar offerta.

ONOR. LUCIANO BUSUTTIL:  M’iniex qed nikkontesta li l-aħjar offerta, imma li din l-istess kumpanija f’dan iż-żmien partikolari minn 11 rebħet disgħa.     

L-INĠ. PHILIP BORG:    Naf x’qed tgħid; ħadet ħafna.

ONOR. LUCIANO BUSUTTIL:  Meta wieħed iqis dan kollu li għadna kif qed nispjegaw, il-mod kif isiru t-tenders, li mhemm l-ebda assigurazzjoni dwar l-integrità ta’ dawn...  Intom qed tiddeċiedu fuq offertu li m’għandhomx assikurazzjoni għalikom stess li dik l-offerta hija integra.   Inti ma ħassejtx waqt li kont qiegħed hemmhekk li hemm xi ħaġa forsi li non quadra?   Li fejn hemm id-duħħan jista’ jkun hemm in-nar?   

L-INĠ. PHILIP BORG:  Dejjem min rebaħ it-tender ikun daħal mill-ewwel b’offerta tajba ħafna.

ONOR. LUCIANO BUSUTTIL:  Is it too good to be true li dejjem ikollok offerta tajba ħafna?  Ma ninsewx li x-xogħol tal-għażla mhux biss li tagħżel l-aħjar offerta imma li tara l-offerti li daħlu jkunu b’tali mod li jkun hemm integrità ta’ dawk l-offerti.  Ikun hemm it-trasparenza li ħadd ma jista’ jbagħbashom  jew jagħti vantaġġ lil xi ħaddieħor.

L-INĠ. PHILIP BORG:  Jien li nista’ ngħid huwa li meta kienu jsiru n-negozjati ma kenux isiru biss ma’ kumpanija waħda.   

ONOR. LUCIANO BUSUTTIL:  X’jiġifieri?  Liema negozjati?

L-INĠ. PHILIP BORG:  Meta kien isir ix-shortlisting...

ONOR. LUCIANO BUSUTTIL:  Jiġifieri fuq l-ispeaker phone mhux ma’ kumpanija waħda kien isir.

L-INĠ. PHILIP BORG:  Hekk hu, imma ma kenitx issir a conference call.  Jiġifieri jekk aħna għandna kumpanija “A” u kumpanija “B” u kumpanija “C” li ġew shortlisted biex isir in-negozjar magħhom biex naraw minn minnhom it-tlieta se jitfa’ l-aħjar offerta, kienu jsiru n-negozjati ma’ kumpanija “A”, imbagħad isiru ma’ kumpanija “B”, imbagħad ma’ kumpanija “C” individwalment, jiġifieri mhux conference call biex inkun ċar.  Jiġifieri dawn il-kumpaniji kien ikollhom kull ċans biex ikomplu jtejbu l-offerta li jkunu għamlu.

ONOR. LUCIANO BUSUTTIL:  Jiġifieri dan in-negozjar ma jsirx mal-kumpanija magħżula imma max-shortlisted.   I stand to be corrected, imma din hija l-ewwel darba li qegħdin nisimgħu li n-negozjati kienu jsiru hekk għax s’issa dejjem ingħatajna l-impressjoni li n-negozjati kienu jsiru ma’ dik il-kumpanija li kienet tintagħżel wara deċiżjoni unanima.  

L-INĠ. PHILIP BORG:  Issa jekk kienet tkun biss kumpanija waħda li kien ikollha diġà prezz ħafna orħos minn tal-oħrajn, jiġifieri jkun hemm $7 jew $8 dollars u allura kien ikun ovvju li ħadd mhu se jinżel daqshekk...

ONOR. LUCIANO BUSUTTIL:  Waqt dawn il-meetings il-mobile phones tal-membri tal-FPC kienu jkunu mitfija?   Kien hemm xi ordni li ħadd ma jista’ jikkomunika mad-dinja ta’ barra?

L-INĠ. PHILIP BORG:  Ma konniex nikkomunikaw, konna nibqgħu hemmhekk.

ONOR. LUCIANO BUSUTTIL:  Iċ-chairman kien jgħidilkom biex titfu l-mobiles?

L-INĠ. PHILIP BORG:  Le, imma kienu jkunu hemm...

ONOR. LUCIANO BUSUTTIL:  Naslu għall-aħħar fażi fejn issa ddaħħlet il-famuża email.   Tista’ tispjega daqsxejn il-proċedura ta’ kif kienet issir din tas-security password?
L-INĠ. PHILIP BORG:  Se nispjegalek x’hawn imniżżel fuq il-policy.

ONOR. LUCIANO BUSUTTIL: Inti kont tkun preżenti hemmhekk. X’kien jiġri?  Hemm email account, nafu bih, l-bids jidħlu kollha f’dan l-email account... Fil-laqgħa nimmaġina li ċ-chairman kien ikollu l-computer quddiemu....  Jew le?

L-INĠ. PHILIP BORG:  Issa qed isir hekk.  Il-proċedura qiegħda li biex jinfetaħ dan l-email account l-ewwel iridu jagħtu password tal-Malta Information Technology Agency (MITA) liċ-chairman, iċ-chairman jibdel il-password hu, jiġifieri milli fhimt jiena, b’dik il-password tal-MITA lanqas ikunu jistgħu jidħlu għax trid tbiddilha.  Iċ-chairman ibiddel il-password hu u b’hekk ikun jista’ jaċessa l-account. 

ONOR. LUCIANO BUSUTTIL:  Dan li qed tgħid kif tafu?

L-INĠ. PHILIP BORG:  Għax qiegħed miktub fil-policy u għamiltha darba jien.   Issa fl-2013 is-segretarja tal-kumitat kienet imsiefra u kelli nagħmel il-proċess jien u allura iżjed baqgħet ġo moħħi.

ONOR. LUCIANO BUSUTTIL:  Dak iż-żmien li inti kont tkun preżenti hemmhekk kien hemm iċ-chairman Alex Tranter.

L-INĠ. PHILIP BORG:  Le, dik daħlet taħt William Spiteri Bailey.

ONOR. LUCIANO BUSUTTIL:  Issa x’kien jiġri dakinhar?  Kien ikun hemm computer waqt il-laqgħat?

L-INĠ. PHILIP BORG:  William Spiteri Bailey, jew l-PA tiegħu – jien ma kontx inkun hemmhekk – mhux quddiemna kien jieħu ħsieb li jakkwista l-password mingħand il-MITA.
ONOR. LUCIANO BUSUTTIL:   Jiġifieri din il-proċedura ma kenitx issir quddiemkom?

L-INĠ. PHILIP BORG:  Le, ma kenitx issir quddiemna.  Kien jakkwista l-password minn qabel biex imbagħad quddiemna kemm jiftaħ l-emails.

ONOR. LUCIANO BUSUTTIL:   U dawn l-emails li jinfetħu quddiemkom kienu jkunu fuq il-laptop tiegħu.

L-INĠ. PHILIP BORG:  Il-laptop taċ-chairman.

ONOR. LUCIANO BUSUTTIL: Mela diġà nafu s’issa li t-telefonata oriġinali ma ssirx quddiem il-membri l-oħra imma sempliċement jiġi hemmhekk idaħħal password u jgħidilkom “dawn daħlu”.   

L-INĠ. PHILIP BORG:  Dak fi żmien William Spiteri Bailey.

ONOR. LUCIANO BUSUTTIL:  Meta mbagħad fetaħ dawn l-imberkin tenders, s’issa għadhom soft copy, imbagħad jipprintjahom quddiemkom? 

L-INĠ. PHILIP BORG:  Iva, imbagħad jipprintjahom dak il-ħin.

ONOR. LUCIANO BUSUTTIL:  Kontu tkunu ċerti li l-emails kollha kienu qed jiġu pprintjati?  Taraw fuq il-computer intom? 

L-INĠ. PHILIP BORG:   Le, ma konniex inħarsu lejn il-monitor.

ONOR. LUCIANO BUSUTTIL:  Jiġifieri jipprintjahom u jgħidilkom “dawn kien  hemm”.

L-INĠ. PHILIP BORG:  Hekk hu.  U qed niftakar ukoll li ġieli anke l-PA tiegħu kienet tagħmilha din għax kieku ma kienx jinqala’ dak l-inċident ta’ Jannar 2011.

ONOR. LUCIANO BUSUTTIL:   Għalih kont ġej.  X’kien ġara dakinhar?

L-INĠ. PHILIP BORG:  Li kien ġara huwa – dan li se ngħid sirt nafu wara, bl-ispjega li ngħatat għax dakinhar ma kont rajt xejn – mill-investigazzjoni li kienu ntalbu jagħmlu s-section tal-IT tagħna ta’ x’ġara għaliex dik l-offerta ma konniex rajniha, ħareġ li min bagħat l-offerta kien bagħatha flagged “personal” u meta tkun flagged “personal” tinfetaħ biss minn dik il-persuna li lilha qiegħda tgħajjat li f’dak il-każ kien iċ-chairman.  Allura dakinhar.... 

ONOR. LUCIANO BUSUTTIL:  Ngħid sew li l-offerta kienet ta’ Totsa?

L-INĠ. PHILIP BORG:  Iva, kienet ta’ Totsa.

ONOR. LUCIANO BUSUTTIL:  Inti taf, forsi xi ħadd qalilkom, min kien qajjem din il-kwestjoni li kien hemm offerta li ma ġietx ikkunsidrata?

L-INĠ. PHILIP BORG:  Sirt naf mill-meeting li kien ingħajjat mbagħad l-għada.

ONOR. LUCIANO BUSUTTIL:  Min kien għamilha l-ispjegazzjoni ta’ x’ġara f’dak il-meeting?  

L-INĠ. PHILIP BORG:    Spjegazzjoni ta’ xiex?

ONOR. LUCIANO BUSUTTIL:  Ta’ għalfejn kien issejjaħ meeting ieħor?

L-INĠ. PHILIP BORG:  Issejjaħ meeting ieħor malajr biex naraw din l-offerta.

ONOR. LUCIANO BUSUTTIL:  Intom kontu tafu li se tiltaqgħu dakinhar; it-tieni darba?

L-INĠ. PHILIP BORG:  Meta għajtulna, le.

ONOR. LUCIANO BUSUTTIL:  Min għamilha l-ispjega hemm ġew?

L-INĠ. PHILIP BORG:  Ma niftakarx min kien għamilha.  Naħseb li lanqas ingħatat xi spjega, jiġifieri xi diskors jgħidulna x’ġara; sempliċement qalulna li kien hemm offerta ta’ Totsa li ma rajnihiex... 

ONOR. LUCIANO BUSUTTIL:  Jiġifieri lanqas qalulkom min ġibed l-attenzjoni għaliex din l-offerta....

L-INĠ. PHILIP BORG:  Dakinhar sirt naf hemmhekk.  Sirt naf li għaliex kien irċieva xi telefonata s-CFO fejn staqsew fuq it-tender tagħhom u rriżulta li aħna lanqas biss konna rajniha.  

ONOR. LUCIANO BUSUTTIL:  Jiġifieri l-kumpanija Totsa fuq din it-tender kienet ċemplet lis-CFO.  Imma ma rajtuhiex stramba li jkun hemm kumpanija qisha qed tistenna telefonata u għax ma tasalx din it-telefonata tan-negozjar iċċempel hi biex tkun taf...?

L-INĠ. PHILIP BORG:  L-ispjega li naf issa – għax saret ħafna riċerka fuqha, fis-sens ta’ raw x’ġara u ma ġarax – jidher li l-kumpanija kienet rat li l-offerta tagħha ma ġietx read.   Hi kienet tissettja l-email tagħha biex tkun taf jekk ġewx delivered and read.   

ONOR. LUCIANO BUSUTTIL:  Dik tagħmilha biex min qed jaqraha jibgħatlek ir-receipt.

L-INĠ. PHILIP BORG:  Hekk hu, imma anke read, jiġifieri jekk tkunx infetħet.   Mingħalija konna ltqajna fit-18 ta’ Jannar, għaddiet l-ġurnata....  

ONOR. LUCIANO BUSUTTIL:  Din l-ispjega tal-email li ma ġietx...

L-INĠ. PHILIP BORG:  Din issa sirt nafha, dakinhar ma kontx naf għafejn.

ONOR. LUCIANO BUSUTTIL:   U għaliex reġgħet qamet issa din il-kwestjoni?

L-INĠ. PHILIP BORG:  Għax issemmiet fir-rapport u f’dawn l-laqgħat u sirt nafha.

ONOR. LUCIANO BUSUTTIL:  Min talab biex din r-riċerka ssir issa?  Min talabha?  Inti għamilt riċerka?

L-INĠ. PHILIP BORG:  Le, mhux jiena.

ONOR. LUCIANO BUSUTTIL:  Mela min għamilha?

L-INĠ. PHILIP BORG:  Għamilha s-CFO.

ONOR. LUCIANO BUSUTTIL:  Is-CFO tal-lum  għamel riċerka biex jara x’ġara.

L-INĠ. PHILIP BORG:  U huwa l-istess wieħed ta’ dakinhar.  

ONOR. LUCIANO BUSUTTIL:  Imma saret illum.

L-INĠ. PHILIP BORG:  Illum jiena aware tagħha.

ONOR. LUCIANO BUSUTTIL:  U kif sirt aware tagħha?  Kien hemm xi internal memo?

L-INĠ. PHILIP BORG:  Kont qiegħed waqt meeting miegħu u kien qed isemmiha.   Il-meeting ma kienx apposta għal hekk imma semmiha.

ONOR. LUCIANO BUSUTTIL:  Ir-raġuni għalfejn Totsa staqsew ma kenitx għaliex kienu qed jistennew telefonata għax l-offerta tagħhom kienet waħda vantaġġjuża?

L-INĠ. PHILIP BORG:  Mhux jien irċevejt it-telefonata allura d-diskors...

ONOR. LUCIANO BUSUTTIL:  Imma l-ispjegazzjoni...?

L-INĠ. PHILIP BORG:  L-ispjegazzjoni hija li staqsew jekk aħna konniex imxejna għaliex....  

ONOR. LUCIANO BUSUTTIL:  Ir-raġini li ta xhud ieħor qablek kienet li tant kellhom offerta vantaġġjuża...

L-INĠ. PHILIP BORG:  Fil-fatt wara dik ix-xiehda li mbagħad jiena sirt naf id-dettalji.

ONOR. LUCIANO BUSUTTIL:  Meta tiġi konkluża l-laqgħa, fiż-żmien fejn kien hawn din l-email tal-MITA, suppost li wara li tkun deċiża ċ-chairman għandu jerġa’ jċempel lill-MITA biex tinbidel il-password...

L-INĠ. PHILIP BORG:  Jew jibgħat xi email biex jitlobhom biex jagħlqu l-account.  

ONOR. LUCIANO BUSUTTIL:  Din dejjem saret?

L-INĠ. PHILIP BORG:  Ma nafx għax ma kienx isir quddiemna; nitilqu u jagħlaqha ċ-chairman.

ONOR. LUCIANO BUSUTTIL:  Dejjem responsabiltà taċ-chairman.   

L-INĠ. PHILIP BORG:  Liċ-chairman tgħajjat, iva.

L-INĠ. PHILIP BORG:  Probabbilment kien ikun hemm s-CFO miegħu ukoll?  

L-INĠ. PHILIP BORG:  Le, konna nitilqu.

ONOR. LUCIANO BUSUTTIL:  Jiġifieri waqt il-laqgħa per se fejn kontu tkunu għadkom magħluqin hemm ġew, din it-telefonata ma kenitx issir hemmhekk.

L-INĠ. PHILIP BORG:  Le ma kenitx issir dak il-ħin.

ONOR. LUCIANO BUSUTTIL:   Xhud ieħor qal il-kontra; li kienet dejjem issir u kienet issir waqt l-FPC meeting.

L-INĠ. PHILIP BORG:  Jien ma kontx nagħti kas u allura ma kontx naraha ssir, però mingħalija meta għamiltha jien – jien għedtlek li għamiltha darba – email bgħatt; qaluli biex nibgħat email biex jagħlqu l-account,

ONOR. LUCIANO BUSUTTIL:  Mhux telefonata.  

L-INĠ. PHILIP BORG:  Mhux telefonata.  Imma jien issa din is-sena għamiltha.

ONOR. LUCIANO BUSUTTIL:  Jista’ jkun li dak iż-żmien kienet issir bit-telefon?  Qed nitkellmu fuq l-2011 mhux fuq xi 50 sena ilu!

L-INĠ. PHILIP BORG:  Naf, imma kienet qisha xi ħaġa minuri, almenu jien hekk kont naraha u ma kontx nagħti kas.   

ONOR. LUCIANO BUSUTTIL:  Meta rajt ir-rapport fejn hemm indikat li skond il-MITA kien hemm ċirkostanzi fejn din it-telefonata ma kenitx issir u allura dak l-account kien jista’ jibqa’ aċċessibbli x’ħassejt?   Ġaladarba din ma kenitx issir quddiemkom.

L-INĠ. PHILIP BORG:  Jien ma kontx ħassejt li jista’ jkun hemm xi wrong doing.  Il-persuna taċ-chairman, li kienet William Spiteri Bailey, ma kelli l-ebda dubju minnha... 

ONOR. LUCIANO BUSUTTIL:  Għaliex?  Qatt kellkom xi dubju fuq Tancred Tabone?

L-INĠ. PHILIP BORG:  Le, ma ħadd. 

ONOR. LUCIANO BUSUTTIL:  Lanqas meta kien hemm Tancred Tabone!

L-INĠ. PHILIP BORG:  Qatt ma ssuspettajt li...  William Spiteri Bailey kien awditur hu stess, kien beda l-proċeduri biex isiru dawn l-affarijiet, kien daħħal il-minuti... 

ONOR. LUCIANO BUSUTTIL:  Jiġifieri inti qed tgħid hekk għax taf il-persuna?

L-INĠ. PHILIP BORG:  Iva u allura ma ssuspettajtx ħazin.

ONOR. LUCIANO BUSUTTIL:  Kont tissuspetta ħażin f’Tancred Tabone?

L-INĠ. PHILIP BORG:  Dak iż-żmien kieku le.

ONOR. LUCIANO BUSUTTIL:  Ejja nagħmluha ċara li quddiem proċedura fil-Qorti kulħadd għadu innoċenti.  

L-INĠ. PHILIP BORG:   Fil-fatt kont se ngħidlek li m’iniex se nidħol fiha.

ONOR. LUCIANO BUSUTTIL:  Allura ma taħsibx li ġudizzju fuq il-fatt li tkun taf il-persuna mhux bizzejjed f’dawn it-tip ta’ ċirkostanzi speċjalment meta għandek rapport bħal din?

L-INĠ. PHILIP BORG:  Hekk hu, meta tgħid x’taħseb tista’ tiżbalja.

ONOR. LUCIANO BUSUTTIL:  Dak iż-żmien li ma kenux jittieħdu minuti, inti li kont tieħu sehem f’dawn id-diskussjonijiet u kont tagħti l-pariri, ma kontx tħossok skomdu li ħadd ma kien qed jirreġistra dak li qed tgħid ħalli jekk xi ħadd imerik ikollok biex turi li inti mhux hekk kont qed tgħid?

L-INĠ. PHILIP BORG:  Le għax meta jien kont niċċara xi affarijiet kont nara li qegħdin jimxu ma’ dak li jiena qed ngħid imbagħad kienu jkomplu jimxi bil-proċeduri.  Jiġifieri jekk jien kont ngħidilhom li huwa out of spec, jaqtugħ ‘l barra u jekk ngħidilhom li huwa on spec kienu jkomplu jikkonsidrawh. Allura ma kontx nara li jista’ jkun li qed nippreġudika l-pożizzjoni tiegħi.

ONOR. LUCIANO BUSUTTIL:   Qatt kien hemm xi okkazzjoni li ma aċċettajtux kunsinna għaliex kienet ġejja min xi post partikolari?

L-INĠ. PHILIP BORG:  Naħseb li qed tgħid għal offerta.  Iva, kien hemm waħda li kienet ġejja mir-Russja, kienet bir-Russu u ma kien hemm dettalji ta’ xejn fiha.   

ONOR. LUCIANO BUSUTTIL:  U għaliex irrifjutajtuha?

L-INĠ. PHILIP BORG:  Irrifjutajniha minħabba n-nuqqas ta’ dettalji l-iktar mhux għax ġejja mir-Russja.  Irċevejna ħafna fuel ġej mir-Russja, jiġifieri mhux għax kontra l-pajjiz.  Ma kienet offerta ċara xejn.   

ONOR. JUSTYNE CARUANA:  Inti lil Tim Waters tafu?
L-INĠ. PHILIP BORG:  Naf li kien ta’ Trafigura.

ONOR. JUSTYNE CARUANA:    Imma kellek kuntatti miegħu?

L-INĠ. PHILIP BORG:  Xi emails jista’ jkun li kien hemm; fuq ix-shipping.

ONOR. JUSTYNE CARUANA:  U fuq l-istess emails kien ikun hemm George Farrugia wkoll?

L-INĠ. PHILIP BORG:  Iva għax lil George Farrugia konna nikkupjawh kważi bl-emails kollha li konna nibagħtu lil Trafigura u lil Totsa għax hu kien jgħid li huwa l-aġent tagħhom u huma wkoll kienu jkunu jafu...

ONOR. LUCIANO BUSUTTIL: Qatt ippreżenta kredenzjali George Farrugia  mingħand Totsa u Trafigura?

L-INĠ. PHILIP BORG:  Kien jidher magħhom meta ġieli jiġu.

ONOR. LUCIANO BUSUTTIL:  Mat-tnejn li huma?

L-INĠ. PHILIP BORG:  Iva.

ONOR. JUSTYNE CARUANA:  Meetings kien hemm fejn kien hemm Tim Waters u George Farrugia.

L-INĠ. PHILIP BORG:  George Farrugia ġieli kien jiġi ma’ dawn l-oil traders fl-uffiċċju tagħna biex jgħidulna “hello”.

ONOR. JUSTYNE CARUANA:  Smajna ħafna bil-hello dan l-aħħar! 

L-INĠ. PHILIP BORG:  Imma hekk kienu jkunu għax peress li konna nitkellmu magħhom.... 

ONOR. JUSTYNE CARUANA:  Imma trader ma jmurx l-Enemalta biex jgħid “hello”.

L-INĠ. PHILIP BORG:  Le, l-uffiċċju tax-shipping office il-petroleum division qed ngħidlek jiena li kienu jiġu biex jgħidu “hello”.

ONOR. JUSTYNE CARUANA:    Kienu jiġu biex titkellmu mhux biex jgħidu “hello”.

L-INĠ. PHILIP BORG:  Magħna tax-shipping kienu jiġu biss biex sempliċement niltaqgħu, mhux biex niddiskutu xejn.   

ONOR. JUSTYNE CARUANA:  Mhux biex tiddiskutu xogħol?!

L-INĠ. PHILIP BORG:  Aħna shipping office konna, jiġifieri norganizzaw ix-shipments tal-parcels.

ONOR. JUSTYNE CARUANA:  Imma Tim Waters xi darba ġie?

L-INĠ. PHILIP BORG:  Jien darba rajtu.

ONOR. JUSTYNE CARUANA:   Imma ġie meeting.

L-INĠ. PHILIP BORG:  Iva, ġie darba.

ONOR. JUSTYNE CARUANA:  U Harry Thwaites?

L-INĠ. PHILIP BORG:  Le, dak ma jidhirlix li ltqajt miegħu.  L-isem nafu u ġieli bgħattnilu  xi emails.

ONOR. JUSTYNE CARUANA:  F’liema kuntest?

L-INĠ. PHILIP BORG:  Fuq shipping.

ONOR. JUSTYNE CARUANA:   U dan Harry Thwaites mil-liema kumpanija ġej?

L-INĠ. PHILIP BORG:  Mingħalija Trafigura imma m’iniex ċert; jew Totsa jew Trafigura.

ONOR. JUSTYNE CARUANA:  Meetings miegħu kellek?  

L-INĠ. PHILIP BORG:  Le, lil dak qatt ma rajtu.

ONOR. JUSTYNE CARUANA: Imma emails, iva.

L-INĠ. PHILIP BORG:  Emails fuq shipping għax meta nitolbu parcel biex jiġi lilu konna ngħidu.  Inbiddlu ħafna nies fuq id-desk tal-fuel jew gas oil.

ONOR. OWEN BONNICI:  L-ewwel nett skużani Sur Borg għax ma kontx hawn mill-bidu imma kont qed nipparteċipa f’diskussjoni fil-plenarja u se jkolli nerġa’ nitlaq dalwaqt.  Ma kellix ix-xorti li nagħmlu ħafna ħin flimkien għax dejjem ikolli bzonn nitlaq għax għandi liġi oħra.   Se nistaqsik dawn iż-żewġ domandi malajr biex ma ntellifx lill-kollegi.  Hawnhekk smajna lil Karl Camilleri jgħid li ġieli marru jieklu ma’ George Farrugia.   Hu qal li ġieli ċ-chairman kien iċempillu u jmorru jieklu ma’ George Farrugia.  Meta staqsejtu fejn, nesa, meta staqsejtu min kien ikun hemm, nesa wkoll, u meta staqsejtu min kien iċ-chairman nesa wkoll.  Inti taf xi ħaġa fuq dawn l-ikliet?

L-INĠ. PHILIP BORG:  Le, ma nafx.

ONOR. OWEN BONNICI:  Lilek qatt stednuk għal ikliet ma’ George Farrugia.

L-INĠ. PHILIP BORG:  Darba kien hemm meeting maċ-chairman il-Marsa u jien tlajt għal dan il-meeting.  Insejt għal kollox ma’ min kien, jekk hux Totsa jew Trafigura imma kien xi ħadd minnhom milli nista’ niftakar.  Meta sar nofsinhar iċ-chairman qalilna “issa mmorru nieħdu xi ħaġa” u kien ħadna; la kont miegħu lili kaxkarni miegħu jiġifieri ħadni miegħu u mort kilt.    

ONOR. OWEN BONNICI:  Tgħidilna min kontu?

L-INĠ. PHILIP BORG:  Li niftakar hu li ċ-chairman kien Alex Tranter imma min kienu l-oħrajn m’għandix idea, insejthom.

ONOR OWEN BONNICI:  Min kien it-trader jiġifieri?  Jekk kenux Totsa jew Trafigura?

L-INĠ. PHILIP BORG:  Iva, imma xi ħadd minn dawk it-tnejn kien.

THE CHAIRMAN:  Sur Borg, użajt il-frażi “kaxkarni miegħu”.    

L-INĠ. PHILIP BORG:  Jiġifieri kont qiegħed għall-meeting li lanqas kont naf bih minn qabel...

THE CHAIRMAN:  Dik il-kelma wżajtha għax għamilt xi ħaġa kontra r-rieda tiegħek?

L-INĠ. PHILIP BORG:  Le.  Lili għajjatli biex nitla’ għal dan il-meeting, kont qiegħed fil-meeting u mbagħad sar il-ħin....

THE CHAIRMAN:  Jiġifieri ma kienx hemm xi coercion.

L-INĠ. PHILIP BORG:  Le.

THE CHAIRMAN:  Għax il-kelma “tkaxkar” għandha konnotazzjoni partikolari.

L-INĠ. PHILIP BORG:  Le, jiġifieri mort fuq stendina taċ-chairman.

ONOR. OWEN BONNICI:  Tiftakar il-post fejn mortu tieklu?

L-INĠ. PHILIP BORG:  Mingħalija l-Imdina konna morna.

ONOR. OWEN BONNICI:  Il-marelli l-Imdina!  U tiftakar l-lokal fejn kien?

L-INĠ. PHILIP BORG:  Le, ma niftakarx. Dik kienet l-unika darba li mort l-Imdina għalhekk ftakart.

ONOR. OWEN BONNICI:  Mela mort l-Imdina tiekol u mort mas-Sur Tranter fuq stedina tiegħu u wżjat il-kelma “kaxkrek” u xi ħadd mit-traders.   Dik kienet l-unika okkażjoni li mort?

L-INĠ. PHILIP BORG:  Iva, l-unika darba.   

ONOR. OWEN BONNICI:  Apparti t-traders u s-Sur Tranter kien hemm xi ħadd ieħor magħkom? 

L-INĠ. PHILIP BORG:  Kien hemm oħrajn, imma ma nistax niftakar min kienu n-nies.  Qed inkun onest; insejt għax ilu ftit.

ONOR. OWEN BONNICI:  Maltin min kien hemm?

L-INĠ. PHILIP BORG:  Ma niftakarx.  Niftakar biss iċ-chairman.

ONOR. OWEN BONNICI:  Ara tiftakarx kienx hemm Maltin oħrajn.   M’iniex qed ngħidlek biex tgħidli l-ismijiet.  Jiġifieri inti u ċ-chairman kontu?

L-INĠ. PHILIP BORG:  Le, naħseb li kien hemm aktar uffiċjali tal-Enemalta, ma konniex jiena u s-Sur Tranter biss.  Dan kien meeting..... 

ONOR. OWEN BONNICI:   Qed nifhem li għamiltu working lunch.

L-INĠ. PHILIP BORG:  Wara l-meeting, peress li kien sar nofsinhar stedinhom biex imorru għall-ikel.  Il-meeting sar l-uffiċċju l-Marsa.  Il-meeting twal sa’ nofsinhar u n-nofs siegħa...

ONOR. OWEN BONNICI:   Mortu b’karozza waħda, b’żewġ karozzi jew aktar?

L-INĠ. PHILIP BORG:  Ma niftakarx.  Li niftakar hu li jien mort ma’ xi ħadd, ma kontx mort b’tiegħi.  Onestament ma niftakarx.

ONOR. OWEN BONNICI:  Normalment wieħed jiftakarha din il-ħaġa għax meta tmur l-Imdina jkollok problema għall-parking.

L-INĠ. PHILIP BORG:  Imma din ma niftakarhiex.

ONOR. OWEN BONNICI:  Qed nagħamillek din id-domanda mhux biex inkun fitt imma biex nara kemm kontu nies, jiġifieri jekk kontux b’karozza waħda u allura forsi erba’ min-nies kollox, jew inkella delegazzjoni ta’ sitta, 10 min-nies.

L-INĠ. PHILIP BORG:  Offhand ngħid li konna sitta.

ONOR. OWEN BONNICI:  U Maltin kemm kien hemm, jiġifieri uffiċjali tal-Enemalta?
L-INĠ. PHILIP BORG:  Qed nimmaġina li la kien hemm meeting hekk, kien hemm is-CFO żgur. 

ONOR. OWEN BONNICI:  Li huwa?

L-INĠ. PHILIP BORG:  Dan kien fi żmien...  Qed nimmaġina li kien hemm għax f’diskussjoni mat-trader żgur li se jdaħħal lis-CFO u kif kien magħna ġie magħna.  Imma ma nafx min kien għax ma niftakarx iż-żmien meta kien u allura ma nistax ngħidlek.

ONOR. OWEN BONNICI:  Imma ftakart li mortu l-Imdina.

L-INĠ. PHILIP BORG:  Din ftakartha għax kienet l-unika darba li jien mort l-Imdina.

ONOR. OWEN BONNICI:  Jiġifieri qatt ma tmur l-Imdina inti?

L-INĠ. PHILIP BORG:  Le.

ONOR. OWEN BONNICI:  Allura din id-darba li mort ma tiftakarx il-ħanut li mortu fih.

L-INĠ. PHILIP BORG:  Le.

ONOR. OWEN BONNICI:  Din id-darba li mort!

L-INĠ. PHILIP BORG:  Imma ma niftakarx. 

ONOR. OWEN BONNICI:  Mhux biex tagħmel riklam ta!  Ma tiftakarx ma’ min mort, ma tiftakarx min kontu...  

L-INĠ. PHILIP BORG:  Kienet tant unika li ftakart biss li kont mort maċ-chairman u ħafni hemm.

ONOR. OWEN BONNICI:  Inti tajtni xi nifhem li ma tmurx spiss l-Imdina.   

L-INĠ. PHILIP BORG:  Ma mmur qatt.

ONOR. OWEN BONNICI:  Tajtni x’nifhem ukoll li din l-unika darba li mort tiekol maċ-chairman.  

L-INĠ. PHILIP BORG:    Iva.

ONOR. OWEN BONNICI:  Allura l-unika darba u ma tiftakarx min kien hemm?!

L-INĠ. PHILIP BORG:  Le, ma nistax niftakar.   Kważi ċert li kien hemm is-CFO għax waqt meeting ma nkunux jiena u hu biss imma żgur li jkun hemm is-CFO; fil-fatt jien  ftit li xejn kont tajt input għal dak il-meeting.

ONOR. OWEN BONNICI:  Jiġifieri dakinhar kellkom meeting filgħodu...    

L-INĠ. PHILIP BORG:  Dan ċempilli filgħodu biex nitla’; lanqas kont ippreparat għalih.

ONOR. OWEN BONNICI:  Jekk kienx hemm is-Sur George Farrugia magħkom tiftakar?

L-INĠ. PHILIP BORG:  Ma niftakarx.  Qed inkun onest, kieku kien magħna ma kont insib l-ebda diffikultà li kien magħna, però ma niftakarx.

ONOR. OWEN BONNICI:  Is-Sur Farrugia ġieli ltqajt miegħu inti?

L-INĠ. PHILIP BORG:  Kien jiġi l-uffiċċju tagħna ma’ dawn it-traders biex ilaqqagħhom ma’ min qiegħed on the other side.

ONOR. OWEN BONNICI:   Jiġifieri inti jekk tarah barra fit-triq tagħrfu u hu jgħidlek “hawn Philip, all right?”.  

L-INĠ. PHILIP BORG:  Iva, u kien iċempilli.

ONOR. OWEN BONNICI:  Imma dakinhar ma tiftakarx jekk kienx hemm hu magħkom.   

L-INĠ. PHILIP BORG:  Le, ma niftakarx jekk kienx hemm.

ONOR. OWEN BONNICI:  Jien li nissorprendi ftit ruħi għax fejn nistaqsu fuq specifications kulħadd jiftakar, imma meta nistaqsu fuq ikliet, inti t-tieni wieħed li ma tiftakarx min kien waqt ikla.

L-INĠ. PHILIP BORG:  Jien m’għedtx li ma niftakarx imma li ma niftakarx jekk kien qiegħed hemm.  Il-probabbiltà hija li kien hemm imma m’iniex ċert.  Jekk kienu Trafigura jew Totsa probabbli kien hemm imma m’għandix amment tiegħu li kien hemm.

ONOR. OWEN BONNICI:  Imma tiftakar li ċ-chairman kien is-Sur Tranter.

L-INĠ. PHILIP BORG:  Iva, dik niftakarha.

ONOR. OWEN BONNICI:    Ikliet bħal dawn min iħallashom?

L-INĠ. PHILIP BORG:  Ma nafx, li nista’ ngħid hu li jien ma ħallastx; tiegħi ma ħallastux jien.  

ONOR. OWEN BONNICI:  Li qed nipprova nistaqsi hu jekk kenux lunches... 

L-INĠ. PHILIP BORG:  Jien qed nimmaġina li la kienu mistednin taċ-chairman, iħallas hu. Dawn kienu hemmhekk, għamilna l-meeting, sar l-ħin tal-lunch, stedinhom biex imorru għal lunch u allura nimmaġina li ħallas hu.

ONOR. OWEN BONNICI:  Imma ma tarahiex daqsxejn qrubija żejda li nies li tidħol f’kuntratti magħhom...? M’iniex qed ngħidlek li għandek tiġġieled magħhom, anzi trid iżżomm relazzjoni professjonali tajba għax wara kollox intom fin-negozju f’dan il-qasam qegħdin.  Fil-fehma tiegħek ma taħsibx li din hija qrubija żejda li ma’ suppliers li jikkompetu....  Għax dan mhux għandek kuntratt ta’ 10 snin imma jikkompetu kull sitt xhur ma’ ħaddieħor.  Ma taħsibx li din hija qrubija żejda li tmur tiekol magħhom?  M’iniex qed ngħid min-naħa tiegħek imma min-naħa....  Qed tara dan il-punt tiegħi meta nistaqsik din id-domanda?

L-INĠ. PHILIP BORG:  Kif qed tgħid int, kien hemm ċerta relazzjoni għax huma suppliers regolari, jiġifieri dan ma ġiex xi ħadd staqsih xi ħaġa u....

ONOR. OWEN BONNICI:  Ma’ supplier li llum jista’ jirbaħ il-kuntratt u għada jista’ ma jirbħux.

L-INĠ. PHILIP BORG:  Iva, imma ma ħassejt xejn stramb li stedinhom għall-ikel u trattahom hekk.  

ONOR. JUSTYNE CARUANA:   Naeem Ahmed, tafu?  Smajt bih?

L-INĠ. PHILIP BORG:  Le ma nafx, ma niftakrux.

ONOR. JUSTYNE CARUANA:  Lanqas emails?

L-INĠ. PHILIP BORG:  Qed ngħid li ma niftakrux.  Issa jekk kien forsi għal xi żmien qasir.....   Aħna nitkellmu ma’ ħafna barranin anke fl-istess kumpanija.  Jekk aħna qed insemmu Totsa....

ONOR. JUSTYNE CARUANA:  Dan konness ma’ Trafigura.

L-INĠ. PHILIP BORG:  Ma niftakrux; dawn ikollhom ħafna nies.

THE CHAIRMAN:  Nista’ forsi naqleb għal din in-naħa għax issa ilna kważi tliet sigħat fuq in-naħa tal-Gvern.   

L-Onor. Beppe Fenech Adami.

ONOR. BEPPE FENECH ADAMI:  Sur Borg, tista’ terġa’ tfakkarni x’inhi l-pożizzjoni tiegħek illum fl-Enemalta? 

L-INĠ. PHILIP BORG:  Manager tal-petroleum division u ili nokkupa din il-kariga mill-1 ta’ Diċembru 2012.

ONOR. BEPPE FENECH ADAMI:  Imbagħad għedtilna li f’Mejju li għadda... 

L-INĠ. PHILIP BORG:  Ħadt appointment biex inkun fuq l-FPC.

ONOR. BEPPE FENECH ADAMI:  Allura nifhem li issa sirt formalment membru tal-FPC.  Inti nimmaġina li kont taf li għaddej dan il-performance audit min-National Audit Office (NAO) fuq l-Enemalta.   F’xi mument f’dan il-perjodu ta’ dan il-performance audit ġejt ikkonsultat mill-Uffiċċju tal-Awditur jew minn xi ħadd internament mill-Enemalta?  Jiġifieri ġie xi ħadd fuqek u qallek “Qed jistaqsuna mill-Uffiċċju tal-Awditur fuq “din” il-kwestjoni, tista’ tilluminana u tagħtina daqsxejn dawl?”.

L-INĠ. PHILIP BORG:  Mar-rappreżentanti tal-Awditur iltqajt xi darbtejn, imbagħad waqt li kien qed isir l-eżerċizzju kemm-il darba talbu xi informazzjoni u bgħatnihielhom.  

ONOR. BEPPE FENECH ADAMI:  Min talbek?  Inti kont qed tikkomunika direttament mal-Uffiċċju tal-Awditur?

L-INĠ. PHILIP BORG:  Kont nirċievi talbiet direttament mill-Uffiċċju tal-Awditur u kien anke jitlobni s-Sur Antoine Galea; kienu jagħmlu mistoqsijiet lilu u jitlobni hu biex ngħaddi l-informazzjoni. 

ONOR. BEPPE FENECH ADAMI:   U l-kuntatt inizjali...  Mela bdew jinvestigaw l-Uffiċċju tal-Awditur  u bdew jitolbu l-informazzjoni lill-Enemalta.  Il-kuntatt bejnek u l-Uffiċċju tal-Awditur how did it happen l-ewwel darba?  Ċemplulek?  Bagħtulek fax? Bagħtu mistoqsijiet lill-Enemalta, liċ-chairman’s office imbagħad irriferewhom lilek?  Kif?

L-INĠ. PHILIP BORG:  Jekk qed niftakar tajjeb l-ewwel darba konna għamilna introductory meeting fejn qassamna l-business cards...

ONOR. BEPPE FENECH ADAMI:    Meta tgħid “għamilna introductory meeting” min kontu, jekk jogħġbok?

L-INĠ. PHILIP BORG:  Kien hemm membri min-NAO u min-naħa tal-Enemalta konna jiena, Janice Mercieca, Antoine Galea u Allan Micallef.  Ma nafx jekk kienx hemm aktar imma dawk żgur kienu hemm. 

ONOR. BEPPE FENECH ADAMI:   U allura nimmaġina li meta bdejtu tiddiskutu, iddiskutejtu d-diversi issues li hemm riferenza għalihom fir-rapport.  

L-INĠ. PHILIP BORG:   F’dak l-meeting le.
ONOR. BEPPE FENECH ADAMI:  Mela sar l-ewwel meeting.  Spjegali ftit x’ġara fl-ewwel meeting.

L-INĠ. PHILIP BORG:  Fl-ewwel meeting spjegawlna li huma se jibdew jagħmlu dan l-audit u li se jkollhom bżonn xi files u informazzjoni.  Staqsewna kif se jagħmlu biex iġibu dak li għandhom bżonn, ġie spjegat kollox u mbagħad beda l-proċess.

ONOR. BEPPE FENECH ADAMI:  Għidli mbagħad kif evolva l-proċess.

L-INĠ. PHILIP BORG:  Il-proċess x’aktarx beda billi talbuna lista ta’ files u xi informazzjoni oħra.   L-ewwel talbuna....

ONOR. BEPPE FENECH ADAMI:  Meta tgħid “talbuna”...

L-INĠ. PHILIP BORG:  L-NAO.

ONOR. BEPPE FENECH ADAMI:  L-NAO jagħmlu t-talba.  Lil min tkun saret it-talba?   Lilek personalment?  Lil Antoine Galea?

L-INĠ. PHILIP BORG:  Fil-bidu bdew isiru lis-CFO.

ONOR. BEPPE FENECH ADAMI:  Li allura huwa Antoine Galea.

L-INĠ. PHILIP BORG:  Imbagħad hu kien jgħaddi l-messaġġ; jekk kienet xi ħaġa li kellha x’taqsam mal-petroleum kien jgħaddiha lili,  jekk kienu affarijiet tagħhom kienu jieħdu ħsiebhom huma.

ONOR. BEPPE FENECH ADAMI: Meta kienu jagħmlu t-talba, tista’ tgħidli kif kienet issir it-talba?  

L-INĠ. PHILIP BORG: By email.  

ONOR. BEPPE FENECH ADAMI:  U nimmaġina li inti għandek kopja ta’ dawn l-emails bit-talbiet li saru.

L-INĠ. PHILIP BORG:  Naħseb; jekk infittex insib xi emails mingħand xi ħadd.  

ONOR. BEPPE FENECH ADAMI:  Għal li jista’ jkun m’għandekx hawnhekk?  

L-INĠ. PHILIP BORG:   Le, hawnhekk m’għandix.

ONOR. BEPPE FENECH ADAMI:  Forsi tkun f’pożizzjoni li tgħaddilna kopja tal-emails u tal-komunikazzjoni li saret bejn l-NAO u l-Enemalta?

L-INĠ. PHILIP BORG: Iva, ngħaddihomlokom.

ONOR. BEPPE FENECH ADAMI:   F’kull korrispondenza li kien hemm għaddejja bejn l-Uffiċċju tal-Awditur u l-Enemalta kont qiegħed tkun jew r-reċipjent jew kont qed tiġi kkupjat?

L-INĠ. PHILIP BORG:  Għalija dan huwa dettall u ma nafx imma jekk l-NAO kienu qed jagħmlu talba lis-Sur Antoine Galea għal ċerta informazzjoni, kien jgħaddhieli hu.

ONOR. BEPPE FENECH ADAMI:   Imbagħad x’tagħmel?  L-Informazzjoni kont  tgħaddiha lil Antoine Galea jew kont tgħaddiha direttament lill-NAO?

L-INĠ. PHILIP BORG:  Ġieli bgħatt l-informazzjoni jiena direttament lin-NAO minflok noqgħod ngħaddiha through him, imma naħseb kien hemm okazzjonijiet fejn jien bgħatt l-informazzjoni lilu biex jgħaddihielhom hu.

ONOR. BEPPE FENECH ADAMI:  U kien ikun hemm talbiet direttament lilek mill-NAO?

L-INĠ. PHILIP BORG:    Iva.

ONOR. BEPPE FENECH ADAMI:  Allura dik l-informazzjoni li kont tgħaddi inti lill-NAO kont tgħaddi kopja tagħha lil Antoine Galea?

L-INĠ. PHILIP BORG:  X’aktarx.

ONOR. BEPPE FENECH ADAMI:   Jiġifieri hemm diversi channels kif inġabret l-informazzjoni mill-Uffiċċju tal-Awditur.  Nimmaġina li meta kienu qegħdin ikellmuk min-naħa tal-NAO, qamet il-materja tal-fuel procurement.  

L-INĠ. PHILIP BORG:  Fil-bidu kont spjegatilhom kif inhi l-proċedura.

ONOR. BEPPE FENECH ADAMI:  U inti konxju li dan ir-rapport jagħmel kritika goffa fil-konfront tal-Enemalta f’dak li għandu x’jaqsam ma’ xiri ta’ żejt f’perjodu li inti kont tagħmel parti mill-FPC. 

L-INĠ. PHILIP BORG:  Kont nattendi.

ONOR. BEPPE FENECH ADAMI:  U allura kieku kelli ngħidlek x’inhi l-opinjoni u r-reazzjoni tiegħek għal dak li hemm fir-rapport li għandna quddiemna dwar il-mod kif kien jinxtara ż-żejt fil-perjodu li inti kont membru fl-FPC, xi tgħidli?

L-INĠ. PHILIP BORG:  Għal-liema parti qed tgħid?   Tista’ tkun iktar speċifiku, jekk jogħġbok?

ONOR. BEPPE FENECH ADAMI:   Hawnhekk hawn diversi allegazzjonijiet serji ħafna fosthom li kien hemm numru ta’ istanzi fejn nxtara żejt mhux bl-orħos prezz.  X’inhi r-reazzjoni tiegħek għal dan l-istatement?

L-INĠ. PHILIP BORG:  Li ma nxtarax bl-orħos prezz mhijiex il-qofol ta’ kollox għax il-qofol ta’ kollox huwa jekk l-offerta kenitx kompluta.  Jista’ jkun li inti jkollok lil xi ħadd li qed joffrilek bi prezz orħos imma mhuwiex jagħtik dak li inti tixtieq.   Issa fejn saru dawn ir-rimarki min-naħa tal-NAO, l-Enemalta rrispondiet għalihom.  Jiġifieri meta bagħtulna d-drafts u kien hemm dawn ir-rimarki, l-Enemalta rrispondiet għalihom u spjegat.

ONOR. BEPPE FENECH ADAMI:  Jiġifieri inti quddiem statement li l-Enemalta tat kuntratti tax-xiri taż-żejt lil kumpaniji li ma ħaqqhomx jeħduhom...  Ejjew nassumu li nagħmel dan l-istatement jien mhux l-NAO, li l-Enemalta fil-perjodu li qed jirriferi għalih dan ir-rapport, għamlet xirjiet ta’ żejt li ma kenux l-iktar favorevoli għall-Enemalta, xi tkun ir-risposta tiegħek għal din l-akkuża?

L-INĠ. PHILIP BORG:  Safejn naf jien ir-rapport qatt m’għamel statement daqshekk kategoriku;  qal “jidher li” u allura aħna kellna ċ-ċans li nistgħu nuru li fil-fatt aħna tajna l-offerta lill-aħjar wieħed.

ONOR. BEPPE FENECH ADAMI:  Jiġifieri kieku ngħidlek l-istatement li... 

L-INĠ. PHILIP BORG:  L-Awditur kien fair; qal “jidher hekk”.

ONOR. BEPPE FENECH ADAMI:  Allura jekk jiena, li m’iniex l-awditur, nagħmel statement li kien hemm istanzi li l-Enemalta tat kuntratt lil kumpannija li ma ħaqqhiex tieħdu, x’inhi r-risposta tiegħek?

L-INĠ. PHILIP BORG:  Li l-NAO hemmhekk ma wasalx għall-konklużjoni t-tajba għax kien hemm affarijiet oħra li minħabba li ma kienx hemm minuti ma setax jinduna bihom u aħna stajna nagħtu l-ispjega wara.   

ONOR. BEPPE FENECH ADAMI:  Insa l-minuti u insa l-NAO.  Jekk isir statement – kif qed isiru fil-fatt – ...  Hemm barra hemm għajta – jekk  hijiex ġustifikata jew le m’iniex se nidħol fiha – li l-Enemalta għamlet deals fix-xiri taż-żejt li ma kenux l-aħjar għall-ġid tal-Enemalta.  Ir-risposta tiegħek għal dan x’inhi?

L-INĠ. PHILIP BORG:  Li dak huwa żbaljat.

ONOR. BEPPE FENECH ADAMI:  Fuq il-kwestjoni tal-minuti hemm kritika qawwija min-naħa tal-NAO – u ngħid li hija ġustifikata – għax ma kenux jinżammu minuti.  Dan ukoll qajjem għagħa kbir hemm barra tant li minn rapport ta’ kwazi 500 paġna spiċċajna nitkellmu biss fuq il-minuti.   Il-fatt li ma kienx hemm minuti x’inhi l-opinjoni tiegħek u kemm seta’ impatta jew ma mpattax fuq id-deċiżjonijiet li ħa l-istess FPC?

L-INĠ. PHILIP BORG:  Li ma kienx hemm minuti ma kellu l-ebda effett fuq id-deċiżjonijiet li kienu jittieħdu fil-laqgħat  għax il-minuti jirrekordjaw dak li sar fil-kumitat u m’għandhomx influwenza fuq kif jopera l-kumitat; il-funzjoni tagħhom hu li jirrekordjaw xi jkun sar mhux li jeffettwaw xi jsir.  Il-fatt li ma sarux il-minuti allura ma tħallietx rekord ċara u ħafifa ta’ kif wieħed jista’ jasal għal x’sar fil-kumitat.  Imma peress li l-bids kollha ġew preservati wieħed jista’ jerġa’ jagħmel l-eżerċizzju mill-ġdid, kważi kollu, għax naturalment ma jistax jinnegozja.

ONOR. BEPPE FENECH ADAMI:  Jiġifieri għall-istatement li mhuwiex possibbli li taqbad tara x’deċiżjonijiet ittieħdu għax mhemmx minuti, huwa statement korrett jew le?

L-INĠ. PHILIP BORG:  Le, mhuwiex daqstant korrett għax il-materja prima għadha hemmhekk; l-bids għadhom hemmhekk.   Wieħed jista’ jerġa’ jipprova jagħmel l-eżerċizzju mill-ġdid li kien jagħmel l-FPC, li ma jistax jagħmel huwa ovvjament in-negozjati li saru dakinhar għax mhumiex irrekordjati, però jista’ jqabbel minn fejn telaq il-kumitat u fejn wasal.  Dak għadu jista’ jsir.   

ONOR. BEPPE FENECH ADAMI:  Inti ġejt appuntat uffiċjalment f’Mejju 2013 fuq l-FPC u dan ir-rapport.  Fl-Enemalta, bħal pereżempju l-uffiċċju taċ-chairman jew il-bord tad-diretturi, kien hemm min qallek biex tispjegalhom x’ġara u ma ġarax?  Hawn akkużi serji u qegħdin naqblu li hawn akkużi serji.  Inti f’Mejju 2013 sirt parti mill-FPC u f’Lulju ħareġ dan ir-rapport. Kien hemm reazzjoni interna fejn ġibdulkom l-attenzjoni, bdiltu xi ħaġa fil-mod kif isiru l-affarijiet, ġibdulkom widnejkom, qalulkom prosit x’rapport tajjeb...? Kien hemm reazzjoni min-naħa tal-Enemalta?  Jiġifieri fl-Enemalta, minn dakinhar sal-lum x’ġara?

L-INĠ. PHILIP BORG:  Il-fatt li dan ir-rapport jasal sa 2011 u diġà jibda jirrikonoxxi li fl-2011 kien sar ħafna titjib, l-management tagħna ma ħassx il-bżonn li jiġbdulna widnejna.   Għax it-titjib kien sar.

ONOR. BEPPE FENECH ADAMI:  Jiġifieri naqblu li mill-ħruġ ta’ dan ir-rapport sal-lum ma nbidel xejn fl-Enemalta fil-mod kif jinxtara ż-żejt.  Ma daħħaltux xi miżuri oħra ta’....

L-INĠ. PHILIP BORG:  Għadna għaddejjin kif spiċċa li jkopri wkoll ċ-change tal-password... 
ONOR. BEPPE FENECH ADAMI:  Jiġifieri ma nbidel xejn.

L-INĠ. PHILIP BORG:  Għadu għaddej prattikament l-istess.  Naf li qegħdin isiru xi studji.

ONOR. BEPPE FENECH ADAMI:  Iddiskutejtu l-possibilità li dawn il-laqgħat jibdew jiġu rrekordjati?  Waħda mis-suġġerimenti li sar f’dan ir-rapport huwa li n-negozjati jibdew jiġu rrekordjati.  Issa jien qed nistaqsik – inti l-ewwel xhud li għandna li għadek l-Enemalta u allura niġu in real time – jekk minn dan ir-rapport....

L-INĠ. PHILIP BORG:  Diskussjoni informali saret, imma diskussjoni formali... 

ONOR. BEPPE FENECH ADAMI:  Informali x’jiġifieri?

L-INĠ. PHILIP BORG:  Tkellimna bejnietna.

ONOR. BEPPE FENECH ADAMI:  Min intom?

L-INĠ. PHILIP BORG:  Il-membri tal-kumitat.   Iltqajna għal laqgħa biex nixtru xi żejt u ssemmew il-punti li kien qajjem ir-rapport, partikolarment fuq kif għandhom isiru l-laqgħat.

ONOR. BEPPE FENECH ADAMI:   Issa jien qed nagħmillek mistoqsija speċifika.  Ir-rapport jipproponi li jkun hemm recordings tal-laqgħat tal-FPC.  Issa inti għedtli li ddiskutejtuha informalment.  Tista’ tilluminani ftit kif iddiskutejtuha informalment?

L-INĠ. PHILIP BORG:  Issemmew il-punti u min jaqbel u min ma jaqbilx, min jgħid x’inhuma...

ONOR. BEPPE FENECH ADAMI:  Imma speċifikament għar-recording.  Mela  informalment iltqajtu sabiex tiddiskutu. Iltqajtu apposta jew iltqajtu biex tiddeċiedu biex tixtru?

L-INĠ. PHILIP BORG:  Iltqajna biex nixtru ż-żejt.

ONOR. BEPPE FENECH ADAMI:  U fil-bidu tal-laqgħa qamet id-diskussjoni...

L-INĠ. PHILIP BORG: U ssemmew x’qiegħed jirrikkmanda r-rapport, fosthom li jiġu rrekordjati l-laqgħat.    

ONOR. BEPPE FENECH ADAMI:  U forsi tgħidilna x’kienu l-opinjonijiet diversi li ġew espressi f’dan il-meeting u anke min kien favur jew kontra.

L-INĠ. PHILIP BORG:  Kien hemm idea ġenerali li jekk dawn il-miżuri se jnaqqsu min-negotiating power li għandna biex inraħħsu l-prezz, allura jista’ jkun li se jkunu counter productive.    Inti tkun qed tinnegozja u tbaxxi, tbaxxi l-prezz u jekk se tkun irrekordjat forsi...  Għad m’għandniex  lanqas kif se jkunu r-recordings, fejn se jkunu, min se jkollu aċċess għalihom eċċ.  Għad m’hemm xejn definit, imma l-idea kienet li jekk b’dawn ir-recordings se jitnaqqsu n-negotiating powers li allura se jispiċċaw biex ikun hemm fuel li jinxtara bi prezz aktar għoli....

ONOR. BEPPE FENECH ADAMI:  Jiġifieri ngħid sew li s-sentiment illum huwa iktar kontra milli favur?

L-INĠ. PHILIP BORG:  Le, għadu mhux ċar għax għad mhemmx terms of reference ta’ kif se jkunu dawn ir-recordings.   Aktar kmieni staqsejtni jekk inbidilx xi ħaġa u qed niftakar li fil-kumitat ta’ issa hemm osservatur li ġej minn barra, li huwa l-Perit Michael Falzon.

ONOR. BEPPE FENECH ADAMI:   Issemmew – mhux fir-rapport tal-awditur – ħafna  allegazzjonijiet ta’ tixħim u mhux tixħim.  Inti lilek qatt xi ħadd offrielek xi flus biex tiddeċiedi?

L-INĠ. PHILIP BORG:  Qatt.

ONOR. BEPPE FENECH ADAMI:  Inti qatt kellek  indħil minn Ministeru jew minn xi ħadd fil-gvern?

L-INĠ. PHILIP BORG:  Qatt ħadd ma kellimni.

ONOR. BEPPE FENECH ADAMI:  Jiġifieri inti ħadd qatt ma qallek “Isma’ “dik” il-bid iddeċiediha “hekk” jew “hekk”.

L-INĠ. PHILIP BORG:  Le.

ONOR. BEPPE FENECH ADAMI:  Grazzi.

THE CHAIRMAN:  Grazzi  Onor. Fenech Adami.  Hawn iktar domandi?   L-Onor. Kristy Debono.

ONOR. KRISTY DEBONO:  Sur Borg, nhar it-Tnejn li għadda għedt li kont sorpriż u kurjuż dwar kif jista’ jkun hemm xi irregolaritajiet fil-proċess.  Fl-opinjoni tiegħek, illum il-proċess huwa water tight jew hemm bżonn titjib fil-proċess tal-procurement?

L-INĠ. PHILIP BORG:  Jien il-fatt li meta inti qed tinnegozja mal-orħos contenders jekk xi kumpanija kellha xi vantaġġ għax forsi seta’ kellha informazzjoni ħaddieħor b’liema prezz qed joffri, allura setgħet tinżel ftit taħtha biex tirbaħ it-tender hi, dak il-vantaġġ qed jintilef għaliex meta il-kumitat qiegħed iċempel lil dawk it-tnejn jew tliet kumpaniji li kellhom il-prezz tagħhom qrib, kollha issa għandhom iċ-ċans li jagħtu l-aħjar offerta li jistgħu.   Dak li jsir f’tender tad-Dipartiment tal-Kuntratti fejn wieħed qed joffrilek l-oġġett b’€1000 u l-ieħor qed joffrihulek b’€999.99 u rebħu għax offrih 1c orħos, f’dan il-każ ma jreġix għax kollha jingħataw iċ-ċans biex joffru l-aħjar prezz u ikomplu jbaxxu; allura jekk xi ħadd kellu vantaġġ, tilfu.

ONOR. KRISTY DEBONO:   Fil-memorja tiegħek, Sur Borg, ġieli kien hemm xi tilwim fost il-membri fejn kien hemm min forsi wkoll ippropona xi metodi ġodda dwar kif għandu jkun dan il-procurement?    U biex inkompli fuq dak li qal l-Onor. Fenech Adami, to this present day il-proċess għadu l-istess.  Hux hekk?

L-INĠ. PHILIP BORG:  Bl-inklużjoni tal-osservatur.

ONOR. JUSTYNE CARUANA:  Sur President, qabel jagħlaq xtaqt niġbed l-attenzjoni li skond il-minuti li ġew ikkonfermati u approvati fil-bidu ta’ din il-laqgħa, fl-aħħar laqgħa jien kont tlabt li s-Sur Borg kellu jġib miegħu d-dettalji ta’ min kien is-supplier tal-unleaded gasoline.

L-INĠ. PHILIP BORG:  Dawk kienu l-BB Energy.   

THE CHAIRMAN:  Din hija r-risposta tiegħek għal dak li talbet l-Onor. Caruana?

L-INĠ. PHILIP BORG:  Iva. 

THE CHAIRMAN:  Grazzi ħafna, Sur Borg.  Tista’ tirtira u nagħjtu lix-xhud li jmiss li hija s-Sinj. Janice Mercieca.    

Is-Sinj. Janice Mercieca daħlet fil-Kamra.

THE CHAIRMAN:  Li rrid ngħidlek – u din ngħidha lil kull xhud – huwa li għandek id-dritt ma tweġibx domandi li jistgħu b’xi mod jinkriminawk jew jitfgħu xi ġebla fuq saqajk.  It-tieni ħaġa hija li l-proceedings huma streamed live fuq l-internet, kif nassumi li taf.

IS-SINJ. JANICE MERCIECA:    Jien, Janice Mercieca, naħlef li ngħid s-sewwa, is-sewwa kollha u xejn ħlief is-sewwa, hekk Alla jgħini.

THE CHAIRMAN:  Grazzi ħafna.  Ħalli nibdew billi ddaħħalna ftit fil-kuntest.   Meta bdiet ir-relazzjoni tiegħek mal-Korporazzjoni Enemalta u jekk taħdem hemmhekk x’inhuwa x-xogħol tiegħek.

IS-SINJ. JANICE MERCIECA:  Jien ġejt impjegata mal-Enemalta f’Mejju 2006 bħala financial analyst.  F’Settembru 2009 ngħatajt il-kariga ta’ financial risk manager liema kariga għadni nokkupa sal-ġurnata tal-lum.    

THE CHAIRMAN:  U bħala financial risk manager nifhem li inti, fil-każ spjegali ftit, għandek allura relazzjoni mar-Risk Management Committee (RMC).   

IS-SINJ. JANICE MERCIECA:  Hekk hu.

THE CHAIRMAN:  Tgħidli ftit jekk intix parti minnu?

IS-SINJ. JANICE MERCIECA:    Jien membru tal-kumitat.   

THE CHAIRMAN:  Meta twaqqaf il-Kumitat?

IS-SINJ. JANICE MERCIECA:  Il-kumitat twaqqaf f’April 2006, kien dħalt f’Mejju u bdejt nattendi l-kumitat f’Ġunju 2006, fil-fatt kien it-tieni meeting.   
THE CHAIRMAN:  Dan huwa l-RMC għax s’issa tkellimna u smajna ħafna fuq l-FPC.    Dan li qiegħda parti minnu inti huwa l-RMC li twaqqaf f’April 2006.  X’inhuwa r-remit tiegħu?

IS-SINJ. JANICE MERCIECA:   Ir-remit tiegħu huwa li jiġu mitigati r-riskji finanzjarji  li hija esposta għalihom il-korporazzjoni, b’mod speċjali riskji fejn jidħol moviment ta’ prezzijiet taż-żejt kif ukoll rata tal-kambju.  

THE CHAIRMAN:  U inti sal-lum għadek membru tal-RMC?

IS-SINJ. JANICE MERCIECA:   Iva, erġajt ġejt maħtura din is-sena bħala membru fil-kumitat. 

THE CHAIRMAN:  Ħalli nissodaw irwieħna. Sal-lum għadek membru tal-RMC.

IS-SINJ. JANICE MERCIECA:  Hekk hu. 

THE CHAIRMAN:  U għandek x’taqsam ukoll mal-FPC?

IS-SINJ. JANICE MERCIECA:   Iva. Jien sirt membru uffiċjali tal-FPC fl-2011 meta ġew established il-proċeduri.  

THE CHAIRMAN:  Għamilt żewġ punti li huma pjuttost importanti.  Ħalli mmorru lura għall-RMC li għedt li għadek membru tiegħu sal-lum.  Minn min huwa headed dan il-kumitat?   

IS-SINJ. JANICE MERCIECA:    Miċ-chairman tal-Enemalta, Dr. Charles Mangion.

THE CHAIRMAN:  Jiġifieri ċ-chairman tal-Enemalta huwa ċ-chairman tal-RMC.  U dan il-kumitat bażikament għandu x’jaqsam mal-hedging.  Qed tgħid li inti dħalt  fl-FPC fl-2011 “meta ġew established il-proċeduri”.   Xi proċeduri huma dawn?

IS-SINJ. JANICE MERCIECA:      Il-proċeduri tal-FPC.

THE CHAIRMAN:  Min għamilhom dawn il-proċeduri?

IS-SINJ. JANICE MERCIECA: Dawn il-proċeduri ġew drafted miċ-chief procurement officer u ġew diskussi mal-kumitat kollu.

THE CHAIRMAN:  Min huwa ċ-chief procurement officer?

IS-SINJ. JANICE MERCIECA:   L-inġinier Allan Micallef.

THE CHAIRMAN:  U dawn il-proċeduri x’qegħdin jgħidu in essenza lill-FPC?

IS-SINJ. JANICE MERCIECA: Bażikament il-proċeduri jelenkaw pass pass x’għandu jsir minn meta tintbagħat it-tender sa meta jiġi biex ikun awarded il-kuntratt.   

THE CHAIRMAN:  Jiġifieri jidħol fil-kwestjoni ta’ password u mhux password li smajna.

IS-SINJ. JANICE MERCIECA:    Hekk hu.

THE CHAIRMAN:  Ħalli niġu  għar-rapport tal-awditur li m’għandix dubju li inti qrajtu u smajt dwaru.  Qabel xejn, għandek xi kummenti li tixtieq tagħmel fuq dak li r-rapport jgħid safejn għandu x’jaqsam jew l-RMC jew l-FPC?

IS-SINJ. JANICE MERCIECA: M’għandix kummenti però lesta li nwieġeb għall-mistoqsijiet li jista’ jkun hawn f’dan ir-rigward.
THE CHAIRMAN:  Waħda mill-affarijiet li joħorġu mir-rapport u li l-awditur isemmi b’ċerta kontinwità hija n-nuqqas tal-Minuti.   X’inhja l-fehma tiegħek, x’taf dwar il-fatt li ma kenux jittieħdu Minuti?   Inti dħalt fil-kumitat fl-2011....

IS-SINJ. JANICE MERCIECA:   Però nixtieq ngħid li jien ġejt mitluba nibda nattendi fil-kumitat bħala non voting member, fl-2008.

THE CHAIRMAN:  Mela fl-2008 li huwa l-bidu tal-perjodu kopert mir-rapport tal-awditur – ir-rapport tal-awditur ikopri l-perjodu 2008-2011 – inti kont hemmhekk diġà bħala non member.   Taqtgħalna l-kurżità għalfejn ma kenux jinżammu Minuti?

IS-SINJ. JANICE MERCIECA:   Ma nafx ngħidlek għalfejn.   

THE CHAIRMAN:  Għaliex ma tafx?

IS-SINJ. JANICE MERCIECA:  Kif għedt, jien kont nattendi bħala non member, il-prassi ta’ x’kien isir qabel ma kontx naf biha.  Jekk kien hemm żmien meta kienu jsiru l-Minuti, ma baqgħux isiru wara, jien ma kontx nidħol fiha.

THE CHAIRMAN:  Sakemm kont hemm u sakemm ilek hemm, qatt kien hemm xi ħadd li dan irrimarkah?

IS-SINJ. JANICE MERCIECA:   Mhux li niftakar, le.

THE CHAIRMAN:  Qatt inti bħala membru ta’ dan il-kumitat jew f’vesti oħra ġejt avviċinata minn dawn in-nies li ssemmew f’dawn il-każijiet, bħal aġenti ta’ oil companies?

IS-SINJ. JANICE MERCIECA:   X’jiġifieri “ġejt avviċinata”?

THE CHAIRMAN:  Inti taf li dan ir-rapport jinkwadra ruħu f’kuntest ta’ proċeduri li anke ttieħdu l-qorti li għadhom għaddejjin il-qorti fejn hemm allegazzjonijiet serji fil-konfront ta’ ċerti nies.   Issa jien xtaqt nagħmillek id-domanda li għamilna lil diversi xhieda, mhux lilek biss, jiġifieri jekk matul dan il-perjodu li ilek membru fuq dawn il-kumitati qattx ġejt avviċinata biex xi ħadd jieħu favur, jieħu vantaġġ jew jinfluwenza deċiżjoni.

IS-SINJ. JANICE MERCIECA:   Qatt.

THE CHAIRMAN:  Taf lil xi ħadd li ġie avviċinat?

IS-SINJ. JANICE MERCIECA:    Ma naf lil ħadd li ġie avviċinat.

THE CHAIRMAN:  Il-persuna li ssemmiet, George Farrugia, li huwa aġent ta’ din il-kumpanija partikolari, tafu personalment?

IS-SINJ. JANICE MERCIECA:    Personalment le, imma ltqajt miegħu fuq xogħol.

THE CHAIRMAN:   Iltqajt miegħu għax huwa hu jew għax fil-kors normali tax-xogħol trid tiltaqa’ ma’ dawn?

IS-SINJ. JANICE MERCIECA:   Le, għax fil-kors normali tax-xogħol ġejt mitluba miċ-chairman, miċ-Chief Executive Officer (CEO) jew mis-CFO nattendi meetings fejn kien se jkun hemm George Farrugia kif ukoll iċ-chairman jew is-CEO jew....

THE CHAIRMAN:  Min kien iċ-chairman li talbek tkun preżenti għal-laqgħa?
IS-SINJ. JANICE MERCIECA: Ma nistax ngħidlek min kien chairman għax jien kemm ili hemm jien mill-2006 kien hemm tliet chairmen differenti.   

THE CHAIRMAN:  Min kienu?

IS-SINJ. JANICE MERCIECA:  L-ewwel chairman kien Alex Tranter, it-tieni chairman kien l-acting chairman, Edmund Gatt Baldacchino u t-tielet chairman kien l-acting chairman William Spiteri Bailey.  

THE CHAIRMAN:  U llum għandek ir-raba’ wieħed.

IS-SINJ. JANICE MERCIECA:  Hekk hu, illum hemm Dr. Charles Mangion.

THE CHAIRMAN:  Jiġifieri hija xi ħaġa li kienet tiġri mhux darba u mhux taħt chairman wieħed – ara jekk fhimtekx sew – li inti kont tkun mistiedna miċ-chairman tal-korporazzjoni f’dak il-mument partikolari  biex tiltaqa’ ma’ dan l-individwu.

IS-SINJ. JANICE MERCIECA:   Eżattament.

THE CHAIRMAN:  Imma ma’ dan l-individwu biss, Georfe Farrugia, l-aġent ta’ din l-oil company, kont tkun mistiedna tkun preżenti jew anke ma’ traders oħrajn jew rappreżentanti oħrajn mid-diversi chairmen?

IS-SINJ. JANICE MERCIECA:  Jiġifieri qed tistaqsini jekk kontx niltaqa’ ma’ suppliers oħrajn?

THE CHAIRMAN:  Iva.

IS-SINJ. JANICE MERCIECA:  Bazikament il-meetings li kienu jsiru mas-suppliers, mhux just ma’ dawk is-suppliers li kien jirrappreżenta George Farrugia, jiġifieri  Totsa u Trafigura imma suppliers oħrajn li it’s the normal course of business tal-Enemalta li tiltaqa’ magħhom.  Jiġifieri rrid nispeċifika li it’s not just those companies li kien jirrappreżenta George Farrugia.

THE CHAIRMAN:  Nirringrazzjak.  Ħalli issa ndur ftit fuq in-naħa tal-Gvern.  L-Onor. Caruana.   

ONOR. JUSTYNE CARUANA:  Kont qed tgħidilna fuq George Farrugia.  X’kontu toqogħdu tiddiskutu ma’ George Farrugia?

IS-SINJ. JANICE MERCIECA:  Jien, min-naħa tiegħi, mhux li kont nattendi meetings frekwenti fil-preżenza tiegħu, però...

ONOR. JUSTYNE CARUANA:  Allura iktar u iktar suppost li tiftakar.

IS-SINJ. JANICE MERCIECA:  Iva, dażgur.  U nista’ nsemmilek każ partikolari.  Li qed niftakar issa u li naħseb kien l-aħħar darba li ltqajt miegħu f’meeting kien dwar l-issue li kellna ma’ Trafigura fuq is-sulphur content ta’ wieħed mill-vessels li kien off-spec.  Dak li niftakar li kien l-aħħar meeting li kellna miegħu.

ONOR. JUSTYNE CARUANA:  Tiftakar x’kien jismu l-vessel?

IS-SINJ. JANICE MERCIECA:    Jidhirli li kien in-“Nord Fast”.

ONOR. JUSTYNE CARUANA:  Ma’ George Farrugia kontu ltqajtu fuq din tas-sulphur?

IS-SINJ. JANICE MERCIECA:  Iva. 

ONOR. JUSTYNE CARUANA:   Meta?  Fejn?

IS-SINJ. JANICE MERCIECA:  Jidhirli li kien f’Settembru 2011 fejn iddiskutejna.... 

ONOR. JUSTYNE CARUANA:  Fejn kontu?

IS-SINJ. JANICE MERCIECA:  Konna ltqajna fl-uffiċċju tas-CFO.   Kien hemm ukoll it-trader ta’ Trafigura li huwa Mr. Mark Russell u kien hemm membri oħrajn tal-korporazzjoni bħalma hu l-istation manager tal-Marsa, iċ-chief....

ONOR. JUSTYNE CARUANA:  Tista’ tgħidilna l-ismijiet ukoll apparti l-karigi?

IS-SINJ. JANICE MERCIECA:      L-istation manager tal-Marsa huwa l-Inġinier Edwin Gauci u ċ-chief procurement officer huwa l-Inġinier Allan Micallef.  F’dan il-meeting ġie diskuss dak l-ispecific vessel li kien ġie off-spec. Min-naħa tal-Enemalta konna rrimarkajna li assolutament mhuwiex aċċettabbli u konna wkoll bdejna niddiskutu l-penali li kienet se tiġi applikata minħabba l-fatt li l-kwalità taż-żejt ma kenitx dik rikjesta mill-Enemalta.  Wara dak il-meeting kien sar agreement li ġie ffirmat miż-żewġ parties fejn qed jaċċettaw li se jiġu fined penali ta’ €0.25 miljun kif ukoll, jekk jerġa’ jkun hemm kunsinni li jergġħu jkun off-spec, jerġgħu jeħlu penali oħra ta’ $400,000 kull darba li jiġi off-spec, però bl-agreement li l-average sulphur tas-sena ikun 0.7% jew inqas.

ONOR. JUSTYNE CARUANA:  Ara iniex qed ngħid sew.  Dakinhar is-sulphur kien kważi 0.10, 0.985% għall-korretezza.  

IS-SINJ. JANICE MERCIECA:  Hekk hu.

ONOR. JUSTYNE CARUANA:  Il-pożizzjoni ta’ George Farrugia dakinhar x’kienet?

IS-SINJ. JANICE MERCIECA:  Minn dak li niftakar, iktar mat-trader bdejn nippruvaw naslu għall-qbil. Jiġifieri George Farrugia kien preżenti għax qed jirrappreżenta lilhom però milli nista’ niftakar, ħafna mid-diskussjoni saret mat-trader innifsu jiġifieri ma’ Mark Russell.

ONOR. JUSTYNE CARUANA:  Jiġifieri t-trader ipprova jimponi biex din il-kunsinna tiġi aċċettata?

IS-SINJ. JANICE MERCIECA:   Le, ma niftakarx li pprova jimponi hekk.

ONOR. JUSTYNE CARUANA:  Allura x’tip ta’ diskussjoni kienet?  Għax b’diskussjoni jien nifhem mhux min jiġġebbed ‘l hawn u min jiġġebbed ‘l hemm, dak huwa negozjar.  Inti qed tgħidilna “diskussjoni” li tfisser li kulħadd jipprova jagħmel il-punt...

IS-SINJ. JANICE MERCIECA:     Li niftakar hu li f’dak il-meeting konna tajnihom ultimatum.

ONOR. JUSTYNE CARUANA:  Li kien?

IS-SINJ. JANICE MERCIECA:  Li “no ifs and no buts; this is what we’re after and you have to make it happen”.  Konna assertivi ħafna.

ONOR. JUSTYNE CARUANA:  Jiġifieri dakinhar George Farrugia ma ntervjeniex fil-meeting?

IS-SINJ. JANICE MERCIECA:    Jista’ jkun li ntervjena imma l-intervent tiegħu m’iniex qed niftakru bħalissa.    Jiġifieri jista’ jkun li pparteċipa fil-meeting imma m’iniex qed niftakar x’qal dakinhar.

ONOR. JUSTYNE CARUANA:  Kien hemm okkażjonijiet oħra ta’ fuel off-spec?
IS-SINJ. JANICE MERCIECA:   Iva, kif fil-fatt elenkajna wkoll fl-istqarrija li għamel l-kollega tiegħi qabli.

ONOR. JUSTYNE CARUANA:  Jiddispjaċini però l-istqarrija li qed issemmi inti aħna ma aċċettajnihiex għax ma kenitx tiegħu.

IS-SINJ. JANICE MERCIECA:   Ma nafx, ma segwetx għax kont qed nistenna barra, imma kont naf li kellu jagħmel stqarrija.

ONOR. JUSTYNE CARUANA:  Kont taf?  Jiġifieri tkellimtu fuq x’kellu jgħid u ma jgħidx?

IS-SINJ. JANICE MERCIECA: Le mhux x’kellu jgħid imma ltqajna biex ġbarna l-informazzjoni.

ONOR. JUSTYNE CARUANA:  Jekk inti għandek l-informazzjoni wkoll tista’ tgħidilna x’kienu dawn l-okkażjonijiet fejn kien hemm fuel off-spec?

IS-SINJ. JANICE MERCIECA:   Milli nista’ nara mid-dokumenti, kien hemm incident on 23rd July, ieħor on 1st August and three incidents recorded on 1st, 3rd and .. September.

ONOR. JUSTYNE CARUANA:  Għal kull waħda jekk joġgħbok għidilna l-vapur x’kien.

IS-SINJ. JANICE MERCIECA:  M’għandix hawnhekk din l-informazzjoni.

ONOR. JUSTYNE CARUANA:  It-trader ma tafx min kienu?  Is-suppliers.

IS-SINJ. JANICE MERCIECA:   Trafigura; dan kien l-istess kuntratt.

ONOR. JUSTYNE CARUANA:  Fil-każ l-ieħor semmejtilna l-isem tal-vapur, in-“Nord Fast”.  Jiġifieri nimmaġina li għandek xi dokumenti f’idejk.  

IS-SINJ. JANICE MERCIECA:  Le, m’għandix dokumenti f’idejja.

ONOR. JUSTYNE CARUANA:  Ta’ dawn t-tliet istanzi li semmejtilna tista’ tfittixilna l-isem tal-vapur?

IS-SINJ. JANICE MERCIECA:  Li ġibt ovvjament hija l-payment li sar actual lil Trafigura d-deduction ta’ $0.25 miljun li naqqasnielhom mill-invoice following l-agreement li kellna magħhom għax jien f’dak l-ambitu nidħol, l-ispecs mhuwiex kompetenza tiegħi.  Minn dak il-lat tekniku ma dħaltx eżatt fih, li ġibt ippreparat miegħi hija l-invoice li eventwalment tnaqqset $0.25 miljun minnha.

ONOR. JUSTYNE CARUANA:  Ovvjament ippreparajtha għax saret id-diskussjoni mal-Inġinier Borg.  

IS-SINJ. JANICE MERCIECA:   Ovvjament.

ONOR. JUSTYNE CARUANA:  Jiġifieri ma tafx li l-out of spec ma kienx biss is-sulphur imma kien hemm affarijiet oħra?

IS-SINJ. JANICE MERCIECA:   Ma nidħolx fiha it-teknika.

ONOR. JUSTYNE CARUANA:  Nifhem li teknika; aħna għandna l-istess diffikultà  però aħna dħalna ftit fihom.

IS-SINJ. JANICE MERCIECA:  Però kulħadd għandu l-area tiegħu ma nistax nidħol fl-area ta’ specs....

ONOR. JUSTYNE CARUANA:  Anke aħna, però inti kont taf fejn ġejja!

IS-SINJ. JANICE MERCIECA:  Li nista’ ngħid li naf mil-lat ta’ sulphur huwa li dik is-sena l-average, wara l-kuntratt li sar kien stipulat li l-average sulphur content ta’ dik is-sena m’għandux jaqbeż 0.7% u fil-fatt considering the off-specs qualities li ġew delivered, if we take into consideration all the shipments it averages to less than 0.7% for that year.  In fact it was 0.692%.

ONOR. JUSTYNE CARUANA:  Wara din il-penali li kontu stabbilixxejtu kien hemm xi istanzi oħra fejn kien hemm konsenji off-spec?

IS-SINJ. JANICE MERCIECA:   Ma nafx ngħidlek.

ONOR. JUSTYNE CARUANA:  Tista’ tiċċekkja sa meta terġa’ tiġi darba oħra.  

IS-SINJ. JANICE MERCIECA:  Niċekkja mhux problema.

ONOR. JUSTYNE CARUANA:  Irrid ukoll l-ismijiet tal-vapuri.

IS-SINJ. JANICE MERCIECA:  Niċċekkja wkoll, mhux problema.

ONOR. JUSTYNE CARUANA:  Dwar kunsinni oħrajn, ma’ George Farrugia ltqajtu?

IS-SINJ. JANICE MERCIECA:   Jien ma ltqajtx miegħu fuq kunsinni oħra, dak l-uniku meeting li niftakar li ltqajt miegħu, jiġifieri fil-każ meta kien hemm incident of off-spec quality.

ONOR. JUSTYNE CARUANA:  Però tista’ tispjegali din?  L-Enemalta tkun xtrat bl-ispecifications.  Ovvjament is-supplier ikun rebaħ tender on the basis of specifications requested by Enemalta.   Jiġifieri jkun ibbidja under certain conditions u l-Enemalta tagħżlu għaliex jilħaq l-livell ta’ specs li tixtieq hi.  Eventwalment jirriżulta li dak li attwalment jasal għand l-Enemalta is off-spec, imbagħad ikun hemm il-meeting mas-supplier.  Il-fatt li jkun hemm George Farrugia f’meeting ta’ dan it-tip....  Għax inti għedtilna li ma tiftakarx George Farrugia x’qal u x’ma qalx, però kien qiegħed hemm.  Hija xi ħaġa li inti tara bħala regolari u normali?

IS-SINJ. JANICE MERCIECA:  Hu kien il-local representative tagħhom.

ONOR. JUSTYNE CARUANA:  Imma la kien hemm is-supplier, qed nifhem li kien hemm il-barranin,  George Farrugia kien postu hemm?

IS-SINJ. JANICE MERCIECA:  Nerġa’ ngħidlek, hu kien jirrappreżentahom lokalment jiġifieri....

ONOR. JUSTYNE CARUANA:  Tista’ tgħidilna l-barranin min kienu?

IS-SINJ. JANICE MERCIECA:      Mark Russell.

ONOR. JUSTYNE CARUANA:   Lir-Russell diġà semmejtulna.  Aħna qed nitkellmu fil-plural.  “Barranin” ifisser iktar minn persuna waħda.  Apparti Mark Russell min kien hemm?

IS-SINJ. JANICE MERCIECA:    F’dan il-meeting partikolari hu biss kien hemm.

ONOR. JUSTYNE CARUANA:   Mark Russell u George Farrugia?

IS-SINJ. JANICE MERCIECA:  Iva.   Niftakar ċar.
ONOR. JUSTYNE CARUANA:  Ma kienx qed jaġixxi ta’ interpretu George Farrugia?

IS-SINJ. JANICE MERCIECA:   Le.

ONOR. JUSTYNE CARUANA:  Lil Tim Waters tafu inti?  

IS-SINJ. JANICE MERCIECA:  Ma nafx min hu.

ONOR. JUSTYNE CARUANA:  Qatt ma smajt bih?

IS-SINJ. JANICE MERCIECA:  Smajt bih minn fuq il-gazzetti imma qatt ma ltqajt miegħu.   

ONOR. JUSTYNE CARUANA:  Jiġifieri apparti dan il-meeting partikolari ċerta li qatt ma ltqajt ma’ George Farrugia?

IS-SINJ. JANICE MERCIECA:  X’jiġifieri “qatt ma ltqajt”? Qed ngħid li ġieli ltqajt miegħu fuq okkażjonijiet ta’ xogħol.  Ma ltqajtx miegħu f’dan il-meeting biss.  

ONOR. JUSTYNE CARUANA:  Mela għidilna!

IS-SINJ. JANICE MERCIECA:  Seta’ kien hemm meetings oħrajn fejn ġejt mitluba nattendi u kien hemm hu, però dan il-meeting li nista’ niftakar ċar x’kien eżatt u min kien hemm għax kien l-aħħar meeting li sar u kien fl-2011. Ma jidhirlix li kien hemm meetings oħrajn wara dakinhar ma’ George Farrugia.

ONOR. JUSTYNE CARUANA:  Mela qabel dakinhar ma’ George Farrugia ltqajt f’meetings oħra?  

IS-SINJ. JANICE MERCIECA:  Iva.

ONOR. JUSTYNE CARUANA:  Tista’ tgħidilna x’tip ta’ meetings kienu?

IS-SINJ. JANICE MERCIECA:  Ma niftakarx x’kienu l-meetings. imma li naf żgur li kienu fuq normal course of business tax-xogħol tal-Enemalta. 

ONOR. JUSTYNE CARUANA:  X’jiġifieri?

IS-SINJ. JANICE MERCIECA:   Forsi kienu issues oħrajn bħalma hi din tas-sulphur kienet another issue li forsi kellna mas-supplier.   M’iniex qed niftakar speċifikament x’kienet.

ONOR. JUSTYNE CARUANA:  Inti għandek rwol partikolari fl-Enemalta ma tidħolx f’kollox.  Jiġifieri kemm-il darba inti kont preżenti f’dawn it-tip ta’ meetings kien relatat mar-rwol tiegħek għax kieku ma kontx tkun hemm.

IS-SINJ. JANICE MERCIECA:  Relatat mar-rwol tiegħi f’dan il-każ għax kien hemm penali....

ONOR. JUSTYNE CARUANA:   Imma dan il-każ diġà ddiskutejnih u jekk noqogħdu nerġgħu nirrepetu ċ-chairman jiddejjaq.  Jien qed nistaqsik għal meetings oħrajn.

IS-SINJ. JANICE MERCIECA:  Ġejt mitluba nattendi għal meetings imma ma nistax niftakar x’kienu l-meetings.  Li nista’ ngħid huwa li ma kenux frekwenti.

ONOR. JUSTYNE CARUANA:  Allura iktar u iktar suppost li tiftakar.  Ta’ qablek ftakar meta mar l-Imdina! 

IS-SINJ. JANICE MERCIECA:  Imma forsi ta’ qabli għandu memorja aħjar minn tiegħi!  Ma nistax niftakar x’meetings kienu.
ONOR. JUSTYNE CARUANA:  Però inti għandek memorja tajba u ngħidlek għaliex. Meta ġejna għall-ismijiet inti kont li tajthomlna, jiġifieri l-memorja tiegħek tajba.

IS-SINJ. JANICE MERCIECA:    Għax naf li kien l-aħħar meeting.

ONOR. JUSTYNE CARUANA:  Allura la għandek il-memorja tajba – u ħudu bħala kumpliment – għandek tiftakar fuq il-meetings l-oħrajn. George Farrugia mhux persuna li tinsiha. Qed tikkonfermalna li kien hemm meetings oħrajn ma’ George Farrugia.

IS-SINJ. JANICE MERCIECA:    Jien li nista’ ngħidlek hu....

ONOR. JUSTYNE CARUANA:  Inti hawnhekk qiegħda bil-ġurament, memorja tajba għandek, persuna intelliġenti, u allura jekk jogħġbok għidilna l-meetings l-oħrajn x’kienu.

IS-SINJ. JANICE MERCIECA:  Jiena nerġa’ ngħidlek li ġejt mitluba nattendi meetings fejn kien hemm George Farrugia dejjem fil-preżenza taċ-chairman  jew tas-CEO jew tas-CFO.  Il-meetings naf li setgħu kienu fuq issues li forsi nqalgħu mas-supplier, però at this point m’iniex qed niftakar dwar x’kien partikolarment il-meeting jew x’ġie diskuss jew fejn kien u meta kien.

ONOR. JUSTYNE CARUANA:  Imma kemm kien hemm?  Ħamsa? Għaxra? Għoxrin? Kemm kienu?  

IS-SINJ. JANICE MERCIECA:   Ma kenux ħafna, imma kienu qabel l-2011.   Dan li se ngħidlek issa kien sar fl-2011, jiġifieri żgur kienu qabel u  qabel qed immorru way back 2010 u forsi anke iktar qabel.  
ONOR. JUSTYNE CARUANA:  Kollox sew, imma kemm kienu?  Ħamsa? Sitta?

IS-SINJ. JANICE MERCIECA:      Le, forsi wieħed jew tnejn, imma m’iniex qed niftakar x’kienu.

ONOR. JUSTYNE CARUANA:  Inti taf bħala fatt li Totsa u Trafigura ħadu ammont sostanzjali ta’ kuntratti mill-Enemalta?

IS-SINJ. JANICE MERCIECA:    Ġew awarded kuntratti for fuel procurement...

ONOR. JUSTYNE CARUANA:  Allura dan il-fatt u l-fatt li kien ikun hemm meetings ma’ George Farrugia u ovvjament ir-rappreżentanti  barranin, ma kontx taraha xi ħaġa partikolari?

IS-SINJ. JANICE MERCIECA:  Il-fatt li kienu jiġu awarded ħafna tenders lejn Totsa jew Trafigura?

ONOR. JUSTYNE CARUANA:  U l-meetings.

IS-SINJ. JANICE MERCIECA:   Le, ma kont nara xejn suspettuż.

ONOR. JUSTYNE CARUANA:  Jiġifieri normali?

IS-SINJ. JANICE MERCIECA:  Nista’ forsi nġiblek eżempju anke forsi mill-esperjenza tiegħi li għandi issa waqt l-FPC eżistenti għax għadni fil-kumitat.  Niftakar supplier partikolari bħalma hu l-BB Energy li sax-xahar li għadda ġie awarded it-tender tal-Jet A 1.  Il-BB Energy ilu jiġi awarded tenders tal-Jet 1 infila minn Mejju 2009 sax-xahar li għadda.  Jiġifieri bl-istess raġunament jiena għandi jkolli wkoll suspett fuq BB Energy?

ONOR. LUCIANO BUSUTTIL:  Però hemm differenza fil-proċedura kif kienet issir qabel  għal kif issir issa.  

IS-SINJ. JANICE MERCIECA:  Imma jien qed nitkellem fuq Mejju 2009.

ONOR. LUCIANO BUSUTTIL:  Kollox sew, imma inti bqajt sejra sal-lum il-ġurnata fejn il-proċedura hija differenti.

IS-SINJ. JANICE MERCIECA:    BB Energy baqgħu jiġu awarded....

ONOR. BEPPE FENECH ADAMI:  Imma minkejja li nbidlet il-proċedura baqgħet tintuża l-kumpanija għal dawn is-snin kollha.

ONOR. LUCIANO BUSUTTIL:  Però il-proċedura llum tagħti assigurazzjonijiet aktar minn qabel.

IS-SINJ. JANICE MERCIECA:   Il-proċedura llum inbidlet, ġiet imsaħħa.

ONOR. LUCIANO BUSUTTIL:   Naħseb li ġiet maħluqa mill-bidu.

IS-SINJ. JANICE MERCIECA:  Naqbel li l-proċedura llum hija iktar b’saħħitha.

ONOR. JUSTYNE CARUANA:  Inti kont parti mill-FPC – jekk qed ngħidlek ħażin, għidli li qed ngħid ħażin – meta ġie awarded tender mhux lil Totsa imma lil xi ħaddieħor, imbagħad Totsa lmentaw li l-bid li għamlu huma għal xi raġuni jew oħra –   jekk ġietx ikkunsidrata jew le m’iniex se noqgħod nidħol fiha –...  Imbagħad l-għada saret laqgħa biex tiġi diskussa l-bid ta’ Totsa.  X’tgħidilna dwar din?  

IS-SINJ. JANICE MERCIECA:   Li ġara kien li fit-18 ta’ Jannar 2011 kien hemm it-tender tal-gasoline.  
ONOR. JUSTYNE CARUANA:  Qed tara kemm għandek memorja tajba?

IS-SINJ. JANICE MERCIECA:  Għax għamilt ir-riċerka; issa ili xahar għaddejja nirriċerka għall-PAC.

ONOR. JUSTYNE CARUANA:  Għalhekk qed naraha stramba kif ma ftakartx  fuq id-dettalji l-oħrajn.

IS-SINJ. JANICE MERCIECA:  Imma jien ma qgħadtx nirriċerka fuq meetings, irriċerkajt fuq dokumentazzjoni li għandi available.  Dakinhar, fit-18 ta’ Jannar, irċevejna l-bids għat-tender tal-gasoline u ġiet awarded fil-kuntratt.  L-għada, is-CFO irċieva telefonata mingħand Totsa fejn dawn ilmentaw għax ma kenux irċevew read receipt tal-email li kienu bagħtu huma biex jibbidjaw għat-tender.  Minn dik it-telefonata saret investigazzjoni mill-IT għax ovvjament is-CFO informa liċ-chairman b’din il-complaint min-naħa ta’ Totsa u ċ-chairman immedjatament talab li ssir investigazzjoni minn naħa tal-IT biex ikun hemm iktar ċarezza dwar x’seta’ ġara u talab ukoll li jsir meeting urġenti dakinhar stess biex il-kumitat jiddiskutiha.  Li ġara hu li rriżulta minn investigazzjoni li saret li l-email  li ntbagħtet kienet flagged as private u allura s-segretarja taċ-chairman ma setgħetx tara dik l-email  u allura l-kumitat dakinhar ma rahiex.  Però l-għada ġiet aċċessata mill-IT u l-kumitat iddiskutiha, però kienet off-spec, ma kenitx according to specifications minħabba security stock.  

ONOR. JUSTYNE CARUANA:  Jiġifieri qed nifhem sew li on the same day  saret it-telefonata, saret l-investigazzjoni u ltqajtu biex tiddiskutu?  

IS-SINJ. JANICE MERCIECA:     Dakinhar stess iltaqa’ il-kumitat biex jiddiskuti....
ONOR. JUSTYNE CARUANA:  Iltaqa’ il-kumitat following the day li ngħata l-kuntratt, però it-telefonata saret l-għada.

IS-SINJ. JANICE MERCIECA:      Dakinhar li ltaqa’ l-kumitat.

ONOR. JUSTYNE CARUANA:  Jiġifieri the following day ltaqa’ il-kumitat, saret it-telefonata, skattat l-investigazzjoni mis-CFO, nimmaġina li daħlet il-MITA...  Min daħal fiha?  

IS-SINJ. JANICE MERCIECA:  In-naħa tal-IT section tal-Enemalta.

ONOR. JUSTYNE CARUANA:  U ġew stabbiliti l-fatti.  Imbagħad sar il-meeting on the same day, jiġifieri kollox within the same day.  

IS-SINJ. JANICE MERCIECA:    Hawnhekk nista’ nippreżenta l-incident report li sar dakinhar.

THE CHAIRMAN:  Is-Sinj. Mercieca qed tippreżenta incident report li l-Enemalta għamlet datat 19 ta’ Jannar, 2011 imsemmi “The Bidder’s Email”.  Jekk qed nifhem sew dan huwa l-investigazzjoni li saret minħabba dan l-ilment li kien hemm.  Qed nifhem sew?

IS-SINJ. JANICE MERCIECA:   Yes, correct.  

THE CHAIRMAN:  U hawnhekk hawn extraordinary fuel procurement meeting tad-19 ta’ Jannar, 2011 li qed nimmaġina li hija l-Minuta ffirmata mill-membri.

ONOR. JUSTYNE CARUANA:  Però l-ewwel nett għandna bżonn l-email taċ-chief information officer (CIO) li qed tissemma li hija attached imma mhijiex qiegħda hawnhekk u t-tieni, hawnhekk m’hawnx li l-offer kienet off-spec.   Hawnhekk hawn li “Offer was rejected on grounds that security stocks were being offered in Amsterdam contrary to what was requested”.  Jiġifieri mhux  bħala contents.

IS-SINJ. JANICE MERCIECA:      Le, jien m’għedtx li kien minħabba l-kwalità imma għax it was not subject to the specifications that we requested.

ONOR. LUCIANO BUSUTTIL:  Dwar dan id-dokument li tajtna f’paġna 2 hemm li “This document describes the business case for a Diesel Generator to be installed for protection of the Marsa Power Station, Data centre and SCADA Control Room”.  Xi tfisser din?  Hawnhekk qed nitkellmu fuq l-istess ħaġa jew fuq xi ħaġa oħra?  Safejn naf jien din fuq tender ta’ fuel procurement mhux fuq “Diesel Generator to be installed for protection of the Marsa Power Station Data centre and SCADA Control Room”.

IS-SINJ. JANICE MERCIECA:      Ma nafx ngħidlek.  Ir-rapport huwa fuq il-każ, imma dik il-parti ma jekk kenitx...  Forsi huwa a template report li baqa’ jintuża u dik is-section tħalliet kif kienet qabel.

ONOR. LUCIANO BUSUTTIL:  Jiġifieri dan m’għandux ikun hawn.  L-author ta’ dan ir-rapport huwa Dione Gravino?

IS-SINJ. JANICE MERCIECA:  Yes, però there is the subject here which is “The Bidder’s Email”.
 
ONOR. LUCIANO BUSUTTIL:  Kollox sew, imma jien qed nara s-synopsis tiegħu, jiġifieri qed naqra d-dokument li ppreżentajt inti.

IS-SINJ. JANICE MERCIECA:   Jista’ jkun li għandek raġun, u jista’ jkun li it’s a template u forsi dik il-parti baqgħet l-istess.

ONOR. LUCIANO BUSUTTIL:  Jiena forsi wieħed antipatku u ma jaħrabli xejn f’dawn l-affarijiet, imma qed ninnota wkoll “Security Classification Restricted – contains sensitive information and access is limited to the names listed in the Distribution list only.” u hemm id-distribution list.  Jiġifieri min seta’ jara dak id-dokument kien fid-distribution list, hux hekk?

IS-SINJ. JANICE MERCIECA:   Għal fejn qed tirriferi, jekk jogħġbok?

ONOR. LUCIANO BUSUTTIL:   Fid-distribution list li hemm f’paġna 2 hemm l-Inġinier Karl CamillerI, CEO u Arnold Stellini, CIO. Ifisser li dawk iż-żewġ persuni biss setgħu jaraw din l-email partikolari?  

IS-SINJ. JANICE MERCIECA:  Dik id-distribution list hija ta’ dan ir-rapport.   

ONOR. LUCIANO BUSUTTIL:  Jiġifieri qed nitkellmu fuq security classification ta’ dan ir-rapport.

IS-SINJ. JANICE MERCIECA:    Iva.

ONOR. LUCIANO BUSUTTIL:  U dan ir-rapport intbagħat lis-CEO u lis-CIO.  Allura s-CFO kif sar jaf bih?   Għax dakinhar kien is-CFO li laqqa’ l-meeting.

IS-SINJ. JANICE MERCIECA:  Dan ġie diskuss fil-meeting, jiġifieri l-kumitat kollu sar jaf bih eventually.

ONOR. LUCIANO BUSUTTIL:  Imma rċevih l-Inġinier Karl Camilleri, is-CEO.  Lanqas iċ-chairman ma rċevih.  

IS-SINJ. JANICE MERCIECA:  Hekk hawn hawnhekk, is-CEO.

ONOR. LUCIANO BUSUTTIL:  Però is-CEO ma kienx membru tal-FPC.

IS-SINJ. JANICE MERCIECA:  Dażgur li kien!  Fil-fatt iffirma din il-Minuta.

THE CHAIRMAN:  Sinj. Mercieca, sakemm il-kollegi jiflu d-dokument se nieħdok għar-rapport tal-awditur, b’mod partikolari dwar dak li jgħid rigward il-hedging u l-policy tal-hedging.  Inti Financial Risk Manager, kariga ta’ responsabilità u allura l-bread and butter tiegħek huma l-hedging instruments, il-forwards, il-futures, l-options  u l-iswaps. Hux hekk?

IS-SINJ. JANICE MERCIECA:  Hekk hu.

THE CHAIRMAN:  Nixtieq nieħdok f’paġna 26, paragrafu 62 tar-rapport fejn qed jingħad – se nkun crude u niġi għas-suġġett mill-ewwel – li ma kienx hemm policy ta’ hedging.  Il-primary concern tal-NAO huwa “an absence of an appropriate policy framework against which the corporation may subsequently set its strategic orientation”.  Fil-paragrafu ta’ wara, f’paragrafu 63, fl-aħħar sentenza jidher li l-predominant concern tal-NAO huwa “the lack of accountability with respect to decisions and actions taken by the RMC”.  Għalissa se nieqaf fuq dawn iż-żewġ punti, dawn iż-żewġ paragrafi.   Tista’, jekk jogħġbok, tgħidilna il-kummenti tiegħek jew il-pożizzjoni tiegħek fuq dawn l-istatements negattivi?  Taqbel?  Ma taqbilx?  X’inhi l-fehma tiegħek?

IS-SINJ. JANICE MERCIECA:  Il-fehma tiegħi mil-lat ta’ lack of accountability il-fatt li kull meeting isiru Minuti tal-RMC, allura hemm record keeping ta’ kull meeting x’intqal, x’ġie diskuss, x’targets ġew set,  x’inhi r-reaction tal-kumitat fuq il-market...

THE CHAIRMAN:  Granted, però ir-rapport qed jitkellem fuq “an absence of policy”.  Do you agree with that?  Jiġifieri kien hemm vacuum?  Kontu taħdmu fil-baħħ fejn l-għama jmexxi lill-għama?  Għax hekk qed jgħid ir-rapport tal-awditur.  Inti, bħala r-risk manager, x’inhi l-pożizzjoni tiegħek fil-konfront ta’ dan l-istatement?

IS-SINJ. JANICE MERCIECA:  Aħna ppreżentajna dokument lill-NAO li huwa dan li għandi f’idejja dwar il-proċeduri tal-RMC.

THE CHAIRMAN:  Aħna għandna dan ir-rapport?  (Interruzzjonijiet)  Qed jgħiduli li qiegħed bħala Appendix E fir-rapport tal-awditur.  Tista’ tkompli, Sinj. Mercieca.  

IS-SINJ. JANICE MERCIECA:  Bażikament ma naqbilx li kien hemm policy vacuum għax dan ir-rapport qed juri x’inhu l-iskop tal-kumitat, x’inhu l-background u x’inhuma l-proċeduri li jimxi magħhom il-kumitat kollu.

THE CHAIRMAN: Jekk jogħġbok, mur fuq l-ewwel linja ta’ paragrafu 64 fejn hemm dikjarazzjoni li l-hedging policy u l-hedging strategies are in effect one at the same, allura “in truth such a state of affairs is not ideal”.  What is  your take on this?  Tagħmel differenza?  Għalik hemm differenza bejn policy  u strategy?  U jekk hemm differenza, din id-differenza teżisti, jew kienet teżisti?  

IS-SINJ. JANICE MERCIECA:  Fil-fatt policy and strategy are not the same thing.  Meta tiġi biex tagħmel il-hedging ma jistax ikollok strateġija li tibqa’ tapplikaha tul iż-żmien.  Jiġifieri dawn l-istrateġiji li kienu jintużaw matul iż-żmien li jien kont fil-kumitat, inbidlet.  Ma jistax ikollok strateġija stipulata f’policy li se tibqa’ taddotta għax f’każ ta’ hedging ma tapplikax.  Mhijiex bħal meta qed ngħidu FPC, it’s a completely different thing.  L-exposure tar-riskji li għandha l-Enemalta ma tistax tapplika strateġija, it sticks with it u tibqa’ taddottaha maż-żmien u allura l-istrateġija maż-żmien inbidlet.  Kien hemm żmien fejn l-Enemalta kienet tuża collars meta tagħmel il-hedging u maż-żmien qlibna għall-iswaps, jiġifieri l-istrateġija kienet kompletament differenti.  Rajna li jkun iktar addattat li jintużaw swaps meta l-Enemalta tiġi biex timmitiga r-riskji tagħha primarjament minħabba tariffa li ovvjament aktar toffrilek stabilità meta jkollok a swap instrument rather than a collar u allura naddattaw skont iċ-ċirkostanzi.

THE CHAIRMAN:  Ngħaddu għall-paragrafu ta’ wara li huwa paragrafu 65.  Dan huwa punt li ssemma u ġie wżat u anke abbużat minn diversi li kkummentaw, imma tajjeb jew ħażin sar dan l-istatement.  Xtaqt l-opinjoni tiegħek dwaru.  Bħala membru ewlieni tal-RMC qatt ħassejt, mhux fis-sens ta’ feeling imma b’mod raġunat u mhux kapriċċjuż, li l-Ministru responsabbli mill-Enemalta kien jindaħal fejn ma jesgħux fix-xogħol tagħkom ta’ risk management?

IS-SINJ. JANICE MERCIECA:  Jien li nista’ ngħidlek hu li meta kien hemm dak l-intervent li rriferew għalih l-NAO fir-rapport tagħhom ta’ dik l-email li ntbagħtet mill-Ministru, ġiet diskussa fl-RMC meeting dakinhar stess.

THE CHAIRMAN:  Ejjew inkunu ċari.  Inti qed tirriferi għall-email li bagħat il-Ministru Austin Gatt.

IS-SINJ. JANICE MERCIECA:  Hekk hu.  

THE CHAIRMAN:  Huwa ddikjara f’email fejn qal li qed jassumi r-responsabilità “for any variances between the actual market price and the hedge swap price for 2010”.  Qed nifhem sew?

IS-SINJ. JANICE MERCIECA:  Iva, l-email tal-10 ta’ Novembru, 2009.  Dakinhar stess tlaqqa’ l-RMC.  Din kienet ċara li kienet direzzjoni politika li l-kumitat kellu jaderixxi għaliha u ġiet aċċettata mingħajr diskussjoni.  Jiġifieri jiena ma kellix opinjoni dakinhar u lanqas għandi opinjoni llum.

THE CHAIRMAN:  X’kien l-iskop wara din il-policy direction?

IS-SINJ. JANICE MERCIECA:  Fl-email huwa ċar x’kien l-iskop.  

THE CHAIRMAN:  Inti kif tinterpretaha?  Fejn ried jasal?

IS-SINJ. JANICE MERCIECA:  Nerġa’ ngħidlek li ma kellix opinjoni dakinhar u m’għandix illum.

THE CHAIRMAN:  X’inhi l-konsegwenza tad-deċiżjoni li ttieħdet frott dik l-email?  

IS-SINJ. JANICE MERCIECA:  Mill-hedges li saru fl-aħħar tal-2009 għall-2010 jidhirli li mil-lat ta’ hedging fuq iż-żejt kien hemm loss ta’ madwar $4 miljun u fuq il-foreign exchange kien hemm gwadann ta’ $17.8 miljun.  

THE CHAIRMAN:  Jiġifieri taqbel miegħi li d-deċiżjoni li l-ministru responsabbli, kif kien obbligat jagħmel bil-poter li tagħtih il-liġi tal-Enemalta, ta policy direction bil-miktub, minħabba li ried jiżgura price stability?  

IS-SINJ. JANICE MERCIECA:  Qiegħda ċara fl-email li dik kienet l-intenzjoni.

THE CHAIRMAN:  Jiġifieri kienet ċara fl-email.

IS-SINJ. JANICE MERCIECA:  Ir-raġuni wara l-intervent tal-Ministru m’għandix għalfejn nagħtiha jien għax qiegħda miktuba fl-email.

THE CHAIRMAN:  U l-kumitat aderixxa ma’ dik il-policy direction?

IS-SINJ. JANICE MERCIECA:  Iva, kif għedt, il-kumitat ra li dik kienet a political direction li ovvjament ġiet aċċettata mingħajr l-ebda diskussjoni u aderixxa għaliha.

THE CHAIRMAN:  Dawk il-mumenti għexnihom ilkoll kemm aħna u smajna u rajna l-aħbarijiet ta’ Malta u ta’ barra, partikolarment ta’ barra.  Nerġa’ ngħid li dan huwa l-bread and butter tiegħek u allura can you put us in the picture u tgħidilna f’dak il-perjodu x’kien qed jiġri daqstant li kien hemm bżonn din il-price stability?  X’kuntest kien dan barra minn Malta?  

IS-SINJ. JANICE MERCIECA:  Kif kulħadd jaf, is-suq għandu r-riskji tiegħu.

THE CHAIRMAN: Imma kien hemm ċerti movimenti mhux tas-soltu?  X’kien għaddej barra?  Fluctuations?

IS-SINJ. JANICE MERCIECA:  Fil-passat kien hemm volatilità qawwija fis-suq.  Jiġifieri bażikament l-iskop tal-kumitat huwa dak.

THE CHAIRMAN:  X’inhu l-iskop tal-kumitat?

IS-SINJ. JANICE MERCIECA:  Li jkun hemm prezzijiet stabbli.

THE CHAIRMAN:  Prezzijiet stabbli at the end of the day irid iħallashom il-konsumatur.

IS-SINJ. JANICE MERCIECA:  Hekk hu.

THE CHAIRMAN:  Ara ftit paragrafu 66 u għidli l-opinjoni tiegħek.  F’paragrafu 66 qed jingħad li intom kontu qegħdin timmiraw għal mira falza, jiġifieri intom kontu prattikament mhux qed tagħmlu xogħol sew, ħalli ma nużax aġġettivi mod ieħor.  Meta tara dan il-paragrafu “This Office supports the notion that working at securing
hedges below the established tariff effectively constitutes working towards a false target.”.  U allura l-NAO jgħidilkom li “it is the ultimate responsibility of the RMC to seek to profit from all market scenarios, irrespective of their relative relation to the established tariff.”.  U allura hemmhekk hemm ammont ta’ kritika għax għamiltu a premature locking fil-hedging agreements.  X’inhi l-fehma tiegħek inti li kont qed tgħix dawk id-deċiżjonijiet u forsi anke qed nassumi li  kellek ir-responsabilità li tieħu sehem fihom?

IS-SINJ. JANICE MERCIECA: Nerġa’ nirrepeti li f’dak l-instance fejn kien hemm dik l-email mill-Ministru rajna li kien ċar li kienet a political direction and we adhered to it, jiġifieri aderixxejna għaliha mingħajr diskussjoni.  

THE CHAIRMAN:  Granted.  U allura qed nifhem sew li l-kumitat li inti kont u għadek tagħmel parti minnu kien qed jaħdem lejn a  false target? 

IS-SINJ. JANICE MERCIECA:   M’għandix opinjoni; ma kellix opinjoni dakinhar u ma nistax ngħid issa.

THE CHAIRMAN:  Issa qed nistiednek issawwar l-opinjoni wara li tħaddem ir-raġuni tiegħek permezz tal-expertise tiegħek.

IS-SINJ. JANICE MERCIECA:   Imma ma nistax nagħti opinjoni fuqha la ma kellix opinjoni dakinhar.

THE CHAIRMAN:  Imma r-rapport qed jakkuża lilek u lill-RMC kollu li you had a false target, għamiltu xogħol ħażin, ma mxejtux kif suppost u ma jkollokx opinjoni?! Qed jagħmlulkom l-akkuża li m’għamiltux xogħolkom kif suppost.  What is your take?  You’re a professional.

IS-SINJ. JANICE MERCIECA:  Li qed ngħid hu li aħna rajna li fejn kien hemm deċiżjoni politika, ma kellniex take kif qed titlob mingħandi llum.  U allura jekk ma kellix dakinhar, ma nistax ngħidlek x’kienet illum.  Dik hija r-risposta tiegħi.  

THE CHAIRMAN:  Il-Gvern ried li jkun hemm price stability fl-2010.  Biex tiġi żgurata dik il-price stability tat-tariffi, keeping in mind the volatility tal-prezzijiet taż-żejt li kien hemm f’dak il-perijodu, il-kumitat kellu alternattiva?  Il-kumitat segwa policy direction  li l-iskop tagħha kienet to ensure price stability.

IS-SINJ. JANICE MERCIECA:  Hekk hu.

THE CHAIRMAN:  Keeping in mind the volatility.  

IS-SINJ. JANICE MERCIECA:  Keeping in mind ukoll it-tariffa.

THE CHAIRMAN:  Kieku ma kienx hemm dik il-policy direction, take it out of the equation...

IS-SINJ. JANICE MERCIECA:  Policy direction jiġifieri min-naħa tal-Ministru?

THE CHAIRMAN:  Iva, li riedet tiżgura l-price stability.  Taqbel jew ma taqbilx, il-Gvern ried price stability.  Issa if you take out of the equation il-policy direction tal-Gvern, il-kumitat x’kien se jkompli jagħmel?

IS-SINJ. JANICE MERCIECA:  Li kien diġà qed jagħmel qabel bażikament, dak hu x-xogħol tal-kumitat.

THE CHAIRMAN:  X’kien jagħmel?  Kien jagħmel hedging at a higher price?

IS-SINJ. JANICE MERCIECA:  Ma nistax ngħidlek illum x’kien jagħmel tliet snin ilu!  Ix-xogħol tal-kumitat hu to lock a price keeping in mind it-tariffa.  Kulħadd jaf x’kienet it-tariffa u kulħadd jaf il-benchmark ta’ livell fejn il-kumitat kellu jimxi miegħu.  Jiġifieri l-kumitat xorta kien iżomm f’moħħu t-tariffa when it comes to lock the price.

THE CHAIRMAN:  U dak irriżulta fi gwadann ta’ dawk il-miljuni li semmejt.

IS-SINJ. JANICE MERCIECA:  Fuq foreign exchange $17 miljun.

THE CHAIRMAN:  Qed nara li sar il-ħin u għad baqagħlna d-domandi x’nagħmlu.

L-Onor. Busuttil.

ONOR. LUCIANO BUSUTTIL:  Sinj. Mercieca, interessani l-fatt kif esprimejt ruħek fis-sens li din kienet policy direction u ma kienx hemm diskussjoni dwarha fl-RMC.  

IS-SINJ. JANICE MERCIECA:  It was a political direction.

ONOR. LUCIANO BUSUTTIL:  Jiġifieri din l-ordni tal-ministeru ma ġietx diskussa assolutament fl-RMC.  Intom ħassejtukom komdi li hemm dik l-email fejn il-Ministru kien qed jerfa’ ir-responsabilità ta’ dik id-deċiżjoni u allura ma kienx hemm għalfejn tiddiskutuha għax għandkom il-ministru qed jerfa’ ir-responsabilità?

IS-SINJ. JANICE MERCIECA:  Nerġa’ ngħid li l-kumitat ra li it was a clear political direction u aderixxa għaliha.  Ma ddiskutihiex.

ONOR. JUSTYNE CARUANA:  Jiġifieri kienet ordni u u obdejtuha?

IS-SINJ. JANICE MERCIECA:  Ġiet aċċettata.

ONOR. LUCIANO BUSUTTIL:  Imma hemm żewġ emails, l-ewwel waħda hija d-direzzjoni, imbagħad il-Ministru qed jgħid li qed jieħu r-responsabilità ta’ dik id-deċiżjoni.  Intom ladarba ltqajtu dakinhar stess wara dawn l-emails, jiġifieri rajtuhom it-tnejn waqt l-RMC, ħassejtukom safe li l-Ministru ħa responsabilità.

IS-SINJ. JANICE MERCIECA:  Jien l-ewwel darba li rajt l-email kien waqt l-RMC.

ONOR. LUCIANO BUSUTTIL:  U dak il-prezz baqa’ locked anke fis-sena ta’ wara fejn jidħol hedging.  Hux hekk?

IS-SINJ. JANICE MERCIECA:  Le, il-prezz ġie locked b’dik ir-rata għall-2010.

ONOR. LUCIANO BUSUTTIL:  U  baqa’ hekk anke fl-2011?

IS-SINJ. JANICE MERCIECA:  Le, fl-2011 saru hedges oħrajn, imma xorta dejjem konna nżommu f’moħħna l-benchmark tat-tariffa.  

ONOR. LUCIANO BUSUTTIL:  Il-benchmark li kien għamel il-Ministru.

IS-SINJ. JANICE MERCIECA:  Nista’ ngħidlek x’kien fl-2011.

ONOR. LUCIANO BUSUTTIL:  Għax fl-2011 sar loss kbir f’dak li għandu x’jaqsam ma’ hedging u foreign exchange.  Dak il-loss sar proprju minħabba li żammejtu ma’ dik l-ordni tal-Ministru?

IS-SINJ. JANICE MERCIECA:  Fl-2011 ma sarx loss kbir, anzi pjuttost kien hemm gain qawwija  ta’ $75 miljun.

THE CHAIRMAN:  Jekk jogħġbok, għidilna minn fejn qed taqra ħalli nkunu nistgħu’ nsegwu miegħek.

IS-SINJ. JANICE MERCIECA:  Minn paġna 282.  

ONOR. LUCIANO BUSUTTIL:  Fit-tabella fejn qed issemmi is-$17 miljun profitt...

IS-SINJ. JANICE MERCIECA:  Fuq foreign exchange.

ONOR. LUCIANO BUSUTTIL:  Però is-sena ta’ wara mbagħad kien hemm loss.

IS-SINJ. JANICE MERCIECA:  Ta’ $8 miljun, però kien hemm gwadann ta’ $75 miljun fuq il-crude oil.

ONOR. LUCIANO BUSUTTIL:  Is-sena ta’ wara b’dak il-locked price sar dak il-loss fejn jidħol foreign exchange.  

IS-SINJ. JANICE MERCIECA:  Imma issa locked price qed nitkellmu fuq l-exchange rate.  M’għandux x’jaqsam mal-email tal-Ministru.

ONOR. LUCIANO BUSUTTIL:  Jiġifieri dak il-prezz ma kienx qed jeffettwa dak li kien qed isir fl-2011.
IS-SINJ. JANICE MERCIECA:  Għax qegħdin nitkellmu fuq żewġ affarijiet differenti.  Qed nitkellmu fuq prezz li ġie locked fuq crude oil u rata li ġiet locked fuq foreign exchange.  Jiġifieri dawn is-$17 miljun gwadann li sar fl-2010 irriżulta minn rata li ġiet locked at 1.49.

ONOR. LUCIANO BUSUTTIL:  Imma dak tal-foreign exchange.  Jien qed nitkellem fejn jidħol l-$81.80.

IS-SINJ. JANICE MERCIECA:  Fejn jidħol l-$81.80 fl-2010 kien hemm loss ta’ $4 miljun u fl-2011 kien hemm gain ta’ $75 miljun.

ONOR. LUCIANO BUSUTTIL:  B’dik il-lock.

IS-SINJ. JANICE MERCIECA:  Hekk hu.

THE CHAIRMAN:  Sinj. Mercieca, inkomplu darb’oħra. Grazzi lil kulħadd.  Il-Kumitat huwa aġġornat għal nhar it-Tnejn 21 ta’ Ottubru fis-6:30 p.m.  

Fid-9:35p.m. il-Kumitat aġġorna.

